
ᑐᓂᔭᑦ ᐅᕗᖓ 

ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ 
 

ᐃᒪᐃᑦᑐᒧᑦ 

 

ᑐᓴᕋᑦᓴᑦ:  X      ᐃᓱᒪᓕᐅᕈᑎᑦᓴᑦ: 

 

ᐃᓄᐃᑦ ᖃᐅᔨᒪᔭᑐᖃᖏᑦ ᐊᓪᓚᖖᒍᐊᓂᒃ ᐊᐱᖅᓱᕈᑏᑦ 

 

ᖃᓄᐃᓯᒪᓂᖓ:  ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ (ᐆᒪᔪᓕᕆᔨᕐᔪᐊᑦ ᐅᕝᕙᓘᓐᓃᑦ ᑲᑎᒪᔩᑦ) ᑭᖑᓪᓕᕐᐹᒥᒃ 

ᑲᑎᒪᑎᓪᓗᒋᑦ ᐃᖃᓗᒃᑑᑦᑎᐊᖅᒥ ᔫᓂ 2016, ᐃᒪᕐᒥᐅᑕᓕᕆᔩᑦ ᑲᓇᑕᒥ ᑐᓂᓯᓚᐅᕐᒪᑕ ᖃᐅᔨᔭᒥᓂᒃ ᖃᐅᔨᓴᕐᓂᕐᒥᒃ 

ᑲᒪᒋᔭᑦ ᐊᓪᓚᖖᒍᐊᓂᒃ ᓴᓐᓂᕈᑎᐅᑉ ᐃᒪᖓᓂ ᐱᑕᖃᕐᑐᓂᒃ.  ᐃᒪᕐᒥᐅᑕᓕᕆᔩᑦ ᑲᓇᑕᒥ ᑐᑦᓯᕋᕐᓯᒪᔪᑦ ᐆᒪᔪᓕᕆᔨᕐᔪᐊᑦ 

ᐃᓱᒪᓕᐅᕈᑎᖓᓂᒃ ᐊᒥᓱᕈᕆᐊᕐᓗᒋᑦ ᐱᔭᑦᓴᑦ ᐱᖓᓱᐃᓂ ᐊᐅᓚᑦᓯᒡᕕᐅᔪᓂ (ᑰᒐᓇᔫᑉ ᐃᒪᖓ, ᑲᖏᕐᖢᒃ, ᐊᒻᒪᓗ 

ᑲᓇᓐᓇᖓᓂ ᕿᑭᖅᑖᓘᑉ) ᐊᒻᒪᓗ ᐃᓄᐃᓴᓪᓕᒋᐊᕐᓗᒋᑦ ᐊᑕᐅᓯᕐᒥ ᐊᐅᓚᑦᓯᒡᕕᐅᔪᒥ (ᑲᖏᕐᖢᐊᕐᔪᒃ). 

 

ᔪᓚᐃ 2016ᒥ, ᐆᒪᔪᓕᕆᔨᕐᔪᐊᓂ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐋᕿᑦᓱᐃᔨ ᐱᓕᕆᖃᑎᖃᓚᐅᕐᑐᖅ ᑎᓴᒪᓂᒃ 

ᐊᖑᓇᓱᒃᑏᑦ ᐊᒻᒪᓗ ᒥᑭᒋᐊᕐᓂᐊᕐᑏᑦ ᑎᒥᖏᓐᓂᒃ ᑲᓇᓐᓇᖓᓂ ᕿᑭᖅᑖᓘᑉ - ᐃᒃᐱᐊᕐᔪᒃ, ᒥᑦᑎᒪᑕᓕᒃ, ᑲᖏᕐᑐᒑᐱᒃ 

ᐊᒻᒪᓗ ᕿᑭᖅᑕᕐᔪᐊᖅ - ᓄᐊᑦᑐᒋᑦ ᐃᓄᐃᑦ ᖃᐅᔨᒪᔭᑐᖃᖏᑦ ᐊᓪᓚᖖᒍᐊᓂᒃ.  ᐆᒪᔪᓕᕆᔨᕐᔪᐊᑦ ᐋᕿᑦᓱᐃᓚᐅᕐᒥᔪᑦ 

ᐅᕘᓇ ᕿᑭᖅᑖᓗᒃᒥ ᐆᒪᔪᓕᕆᔩᑦ ᑲᑎᒪᔨᖏᑦ ᐊᒻᒪᓗ ᐊᓚᒃᑲᐃᓪᓗᑎᒃ ᐱᔨᑦᓯᓂᕐᒧᑦ ᐊᖏᖃᑎᒌᒍᒻᒥᒃ ᑲᒪᒋᓪᓗᒋᑦ 

ᑮᓇᐅᔭᓕᕆᓃᑦ ᑕᒪᑦᓱᒧᖓ ᐱᒻᒪᕆᐅᔪᒧᑦ ᓄᐊᑦᓯᓂᕐᒧᑦ ᐃᓄᐃᑦ ᖃᔨᐅᒪᔭᑐᖃᖏᓐᓂᒃ ᐊᓪᓚᖖᒍᐊᓂᒃ.  ᐊᐅᒡᒍᔅᑎᒥ, 

ᐆᒪᔪᓕᕆᔨᕐᔪᐊᓂ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐋᕿᑦᓱᐃᔨ ᓂᐅᒡᕈᓚᐅᕐᑐᖅ ᕿᑭᖅᑕᕐᔪᐊᖅᒧᑦ ᑲᒪᒋᓪᓗᒋᑦ ᐊᐱᖅᓱᕐᓃᑦ 

10ᓂᒃ ᐃᓄᓐᓂᒃ, ᐊᒡᕌᒍᖃᕐᑐᑦ ᐱᒋᐊᕐᑐᑎᒃ 30ᒥᒃ ᐅᕗᖓ 70ᒧᑦ ᐊᒡᕌᒍᓖᑦ.  ᑲᖏᕐᑐᒑᐱᒃᒥ ᐊᒻᒪᓗ ᒥᑦᑎᒪᑕᓕᒃᒥ 

ᐊᖑᓇᓱᒃᑏᑦ ᐊᒻᒪᓗ ᒥᑭᒋᐊᕐᓂᐊᕐᑏᑦ ᑎᒥᖏᑦ ᐃᖅᑲᓇᐃᔭᕐᑎᑦᓯᓚᐅᕐᑐᑦ ᓄᓇᖓᓐᓂ ᐊᐱᖅᓱᕐᑎᒥᒃ ᑲᒪᓪᓗᑎᒃ ᓇᒻᒥᓂᖅ 

ᐊᐱᖅᓱᓂᕐᓂᒃ.  ᐃᒃᐱᐊᕐᔪᒃᒥ ᐅᒡᒍᐊᓇᕐᒪᑦ ᐱᖃᑕᐅᓚᐅᖏᑦᑐᑦ ᑕᐃᑦᓱᒪᓂ ᐱᔾᔪᑕᐅᓪᓗᑎᒃ ᓂᕆᐅᓇᖏᑦᑐᑦ ᐊᓚᒃᑲᕐᑐᑦ. 

 

ᐊᐱᖅᑯᑏᑦ ᐊᔾᔨᒌᓚᐅᕐᑐᑦ ᐊᑐᕐᑕᑦ ᕿᑭᖅᑕᕐᔪᐊᖅᒥ, ᑲᖏᕐᑐᒑᐱᒃᒥ ᐊᒻᒪᓗ ᒥᑦᑎᒪᑕᓕᒃᒥ.  ᐊᐱᖅᑯᑏᑦ 

ᑲᒪᓂᐅᓗᐊᓚᐅᕐᑐᑦ ᐊᕙᑖᓂᒃ, ᓲᕐᓗ ᐊᓯᔾᔨᕈᑏᑦ ᓯᑯᒧᑦ, ᐃᖏᒡᕋᕙᓐᓂᖏᓐᓄᑦ ᐊᓪᓚᖖᒍᐊᑦ, ᐊᓯᔾᔨᕈᑏᑦ 

ᐃᓕᖅᑯᓯᖏᓐᓄᑦ ᐊᓪᓚᖖᒍᐊᑦ, ᓇᒥ ᐃᕐᓂᐅᐸᒻᒪᖔᑕ, ᐅᑭᐅᕐᓯᐅᐸᒻᒪᖔᑕ, ᐊᓯᔾᔨᕈᑏᑦ ᐱᑕᖃᕐᑐᓄᑦ, ᐊᓯᔾᔨᕈᑏᑦ 

ᐊᓂᒍᕐᑐᓂ ᖁᓕᓂ ᐊᒡᕌᒍᓂ, ᐊᓯᔾᔨᕈᑏᑦ ᖃᓄᐃᑦᑑᕙᓐᓂᖏᓐᓄᑦ ᐊᑕᐅᓯᕐᓃᖔᕐᑐᑦ, ᐊᒻᒪᓗ ᐊᔾᔨᒌᖖᒋᒍᑎᖏᑦ 

ᑕᐅᑦᑐᖏᑕ.  ᐃᓘᓐᓇᑎᒃ ᐊᐱᖅᑯᑏᑦ ᑭᐅᔭᐅᓚᐅᕐᑐᑦ. 

 

ᐊᒥᓲᓂᕐᓴᑦ ᐊᐱᖅᓱᕐᑕᑦ ᐅᖃᓚᐅᕐᑐᑦ ᐃᒫᒃ ᐊᓪᓚᖖᒍᐊᑦ ᐃᓄᐃᓴᓪᓕᕙᓪᓕᐊᖏᒻᒪᑕ ᐊᒻᒪᓗ ᐱᔾᔪᑎᖃᕐᓂᕋᕐᑐᒍ ᑕᒪᓐᓇ 

ᑕᑯᔭᐅᕙᓐᓂᖏᓐᓄᑦ ᐃᓅᖃᑖᑦ ᖃᖓᑐᐃᓐᓇᒃᑯᑦ ᐊᒡᕌᒍᒥ.  ᕿᑭᖅᑕᕐᔪᐊᖅᒥ ᐊᐱᖅᓱᕐᑕᑦ ᐅᖃᐃᓐᓇᓚᐅᕐᑐᑦ ᐃᒫᒃ 

ᐊᓪᓚᖖᒍᐊᑦ ᐅᐸᑉᐸᒻᒪᑕ ᐊᕐᕚᖅᑐᖅᒧᑦ.  ᐊᐱᖅᓱᕐᑕᑦ ᐅᖃᓚᐅᕐᒻᒥᔪᑦ ᐃᒫᒃ ᒥᑭᔫᑏᑦ ᐃᓅᕙᒻᒪᑕ ᐊᕐᕚᖅᑑᖅᒥ.  ᑕᒪᓐᓇ 

ᐃᓚᖓ ᐊᖅᕚᖅᑑᑉ ᐊᖑᓇᓱᒃᐸᑦᑐᑦ ᐊᓪᓚᖖᒍᐊᓂᒃ ᐅᐱᕐᖔᒃᑯᑦ ᐊᒻᒪᓗ ᐊᐅᔭᒃᑯᑦ.  ᐊᐱᖅᓱᕐᑕᑦ ᐃᓱᒪᔪᑦ ᐃᒫᒃ 

ᐊᓪᓚᖖᒍᐊᑦ ᑕᒫᓃᑉᐸᒋᐊᖏᑕ ᐅᐱᕐᖓᑦᓵᒥᒃ ᐅᑭᐊᑦᓵᒧᑦ.  ᐅᖃᐃᓐᓇᓚᐅᕐᑐᑦ ᐃᒫᒃ ᐊᕐᕖᑦ ᐊᒥᓱᕈᕐᐸᓪᓕᐊᒥᒻᒪᑕ 

ᐊᒡᕌᒍᑕᒫᑦ, ᐊᔾᔨᒐᓚᖓᓂ ᐱᐅᓯᓖᑦ ᐊᓪᓚᖖᒍᐊᑎᑐᑦ. 

 

ᐊᐱᖅᓱᕐᑕᑦ ᐅᖃᓚᐅᕐᒥᔪᑦ ᐊᓯᔾᔨᖁᑎᓂᒃ ᓯᑰᑉ ᐱᐅᓯᖓᓄᑦ, ᐱᓗᐊᕐᑐᒥᒃ ᓯᑯ ᓵᓪᓕᕙᓪᓕᕐᓯᒪᓕᕐᒪᑦ ᖃᓂᒋᔭᖓᓂ 

ᓄᓇᖏᑕ.  ᐅᖃᕐᑐᖃᓚᐅᕐᑐᖅ ᓵᓪᓕᕙᓪᓕᕐᓯᒪᓂᖏᑦ ᖃᐅᔨᔭᐅᔪᑦ ᐱᔾᔪᑕᐅᑐᐃᓐᓇᕆᐊᖃᕆᐊᖏᑦ ᐊᓯᔾᔨᕐᓂᖏᓐᓄᑦ 

ᐊᓪᓚᖖᒍᐊᑦ ᓇᒦᓐᓂᖏᑕ, ᐱᓗᐊᕐᑐᒥᒃ ᐊᓪᓚᖖᒍᐊᑦ ᖃᓂᒋᔭᖓᓃᑉᐸᒻᒪᑕ ᓄᓇᓖᑦ ᐊᑯᓂᐅᓂᕐᓴᖅ ᓯᕗᕐᖓᒍᑦ 

ᐊᐅᓪᓚᖏᓐᓂᕐᒥᓂ ᐅᑭᐅᕐᓯᐅᕐᕕᒃᒥᓄᑦ. 

 

ᐊᐱᖅᓱᕐᑕᑦ ᐅᖃᓚᐅᕐᒥᔪᑦ ᐃᒫᒃ ᐊᓪᓚᖖᒍᐊᑦ ᐅᑭᐅᕐᓯᐅᕐᐸᒋᐊᖏᑦ ᐃᒪᐅᖏᓐᓇᕐᑐᒥ ᐊᑯᕐᖓᓂ ᕿᑭᖅᑖᓘᑉ ᐊᒻᒪᓗ 

ᑲᓛᖠᑦ ᓄᓈᑕ, ᐱᖓᓱᐃᓂ ᓇᓗᓇᐃᕐᑕᓂ ᓇᓕᖏᑦ. 

ᑎᑎᕋᕐᑕᖏᑦ ᐆᒪ:  ᓰᓚ ᐅᓛᔪ, ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐋᕿᑦᓱᐃᔨ 

ᐅᓪᓗᖓ:  ᓅᕕᒻᐱᕆ 10, 2016 

ᓰᑏᕝᕙ 17, 2016 

ᒥᑦᑎᒪᑕᓕᒃ ᑑᒑᓖᑦ ᐃᓄᐃᑦ ᖃᐅᔨᒪᔭᑐᖃᖏᑦ 

 

ᑭᓇᐅᒻᒪᖔᖅᐱᑦ ᐊᒻᒪᓗ ᓇᒥᕐᒥᐅᑕᐅᖕᒪᖔᖅᐱᑦ ᐱᒋᐊᕈᑎᒋᓗᒍ 

ᐅᕙᖓ ᓯᐊᑎ ᑕᒑᖅ ᒥᑦᑎᒪᑕᓕᖕᒥᐅᑕᐅᔪᖓ ᒥᑦᑎᒪᑕᓕᖕᒥᐅᑕᐅᖏᓐᓇᐅᔭᓕᖅᑐᖓ ᑕᐃᒪᓐᓇᑦ 1960ᒥ 

ᑕᕝᕗᖓ ᓅᓚᐅᖅᓯᒪᒐᑦᑕ ᓄᓇᓕᕋᓛᖑᕙᓚᐅᖅᑐᑕ ᓯᕗᓪᓕᕐᒥ, ᒫᓐᓇ ᒥᑦᑎᒪᑕᓕᖕᒥᐅᑕᓪᓚᕆᐅᓕᖅᑐᒍᑦ 

ᑕᒪᓐᓇ ᒥᑦᑎᒪᑕᓕᐅᑉ ᖃᓂᒋᔭᖓ, ᐅᔾᔨᕆᔭᖃᖅᓯᒪᕖᑦ ᓯᑯᖃᑦᑕᕐᓂᕆᔭᖓ ᐊᒻᒪ ᑐᕙᐅᓂᕋᖃᑦᑕᖅᑕᕗᑦ 

ᒫᓐᓇᐅᓕᖅᑐᖅ ᐊᒻᒪ ᑕᐃᔅᓱᒪᓂᐅᓚᐅᖅᑐᒥᒃ 

ᓯᐊᑎ: ᐄ, ᑕᐃᔅᓱᒪᓂᐅᓚᐅᖅᑐᕐᓕ ᓂᒡᓚᓱᖕᓂᖅᓴᒡᓛᓘᕙᓚᐅᕐᒪᑦ ᖃᐅᔨᕙᒡᓕᐊᓂᕋᓕ ᒪᓕᒃᖢᒍ 

ᓂᒡᓚᓱᒃᑐᐊᓘᕙᓚᐅᖅᑐᖅ ᓯᑯ ᐃᔾᔪᓂᖅᓵᓘᕙᓚᐅᖅᑐᖅ ᐅᑭᐅᒃᑯᑦ ᒫᓐᓇᓕ ᓵᓐᓂᖅᓴᑯᓘᖃᑦᑕᓕᖅᑐᖅ 

ᓯᑯᓇᓵᖃᑦᑕᕐᓂᖅᓴᐅᓕᖅᖢᓂᓗ 

ᐃᔾᔪᓂᖅᓴᐅᕙᓚᐅᖅᓯᒪᔫᒐᓗᐊᕐᓕ ᑕᒪᓐᓇ ᓯᑯ ᑐᕙᐅᓂᖅᓴᐅᓪᓗᓂ? 

ᓯᐊᑎ: ᐄᕌᓗᒃ ᐃᔾᔪᓂᖅᓵᓘᕙᓚᐅᖅᑐᖅ ᑕᐃᔅᓱᒪᓂ, ᐃᔾᔪᓂᖅᓴᓪᓚᑦᑖᕌᓘᕙᓚᐅᖅᑐᖅ ᓯᑯᐊ, ᐊᒻᒪᓗ 

ᐊᕿᑦᑐᐊᓘᙱᖦᖢᓂ ᓯᑯᓪᓚᑦᑖᖑᓪᓗᓂᓕ ᑕᐃᒪᐃᓕᖓᕙᓚᐅᖅᑐᖅ 

ᒪᑯᐊ ᕿᓚᓗᒐᐃᑦ ᐃᖏᕐᕋᓂᕆᖃᑦᑕᖅᑕᖏᑦ ᐅᔾᔨᕆᓯᒪᕕᒋᑦ ᐊᓯᔾᔾᔨᖅᐹᓪᓕᖅᓯᒪᓕᕐᒪᖔᑕ? 

ᐅᔾᔨᕆᓯᒪᖅᑰᔨᖃᑦᑕᓕᕐᒥᔭᒃᑲᓕ ᒫᓐᓇ, ᒫᓐᓇᕈᔫᓕᖅᑐᖅ ᓲᕐᓗ ᕿᓚᓗᒐᕗᑦ ᒫᓂ 

ᑭᖑᕙᕆᐊᖅᓯᒪᔪᐊᓘᖅᑰᔨᖃᑦᑕᓕᕐᒪᑕ ᓲᕐᓗ ᐅᓇ ᒥᑦᑎᒪᑕᓕᒃ ᕿᓚᓗᒐᓕᐊᓘᖃᑦᑕᓚᐅᕐᒪᑦ 

ᐊᖅᑯᓵᖅᑕᐅᒐᔪᒃᖢᓂᓗ ᑕᐅᓄᖓᐅᓕᕌᖓᑕ ᐊᒻᒪᓗ ᑲᖏᕙᓕᕌᖓᑕ ᒫᓐᓇ ᐊᖅᑯᓵᙱᓂᖅᓴᐅᖃᑦᑕᕐᓂᖏᑦ 

ᐅᔾᔨᕆᖃᑦᑕᓕᕐᒥᔭᒃᑲ 

ᑕᒪᒃᑯ ᐃᖏᕐᕋᓂᕆᖃᑦᑕᖅᑕᖏᑦ ᑕᒪᐅᙵᓕᓵᖅᑎᓪᓗᒋᑦ ᒥᑦᑎᒪᑕᓕᐅᑉ ᖃᓂᒋᔮᓄᑦ ᐊᓯᔾᔨᖅᓯᒪᓂᕆᔭᖓ 

ᐅᔾᔨᕐᒪᖅᓯᔫᖅ? 

ᓯᐊᑎ: ᐄ, ᐅᔾᔨᕐᓇᖅᓯᓪᓚᕆᒃᑐᖅ ᐊᓯᔾᔨᖅᓯᒪᓪᓚᑦᑖᓕᖅᑐᖅ ᐅᖃᕋᑖᕋᒪ ᐊᖅᑯᓵᖃᑦᑕᓚᐅᕋᓗᐊᕐᒪᑕ 

ᒥᑦᑎᒪᑕᓕᖕᒧᑦ ᑕᒡᕗᖓ ᐊᖅᑯᓵᓗᐊᖃᑦᑕᖏᓐᓂᖅᓵᓘᓕᕐᒪᑕ ᑕᒃᐸᐅᖓ ᓂᕿᒃᓴᓕᖕᒧᐊᕋᓱᓕᕌᖓᒥᒃ ᐊᒻᒪᓗ 

ᕿᑐᕐᖏᐅᕆᐊᖅᑐᕋᓱᓕᕌᖓᒥᒃ 

ᑕᒪᒃᑯᐊ ᒥᑦᑎᒪᑕᓕᖕᒥᐅᑦ ᐊᖑᓇᓱᓐᓂᕆᖃᑦᑕᖅᑕᖏᑦ ᕿᓚᓗᒐᕐᓄᑦ, ᑕᒪᓐᓇ 

ᐊᓯᔾᔨᖅᓯᒪᖃᓯᐅᑐᖅᑰᔨᓕᕆᕙ? 

ᓯᐊᑎ: ᑕᒪᓐᓇ ᐊᖑᓇᓱᓐᓂᕆᖃᑦᑕᖅᑕᕗᑦ ᐊᓯᔾᔨᖅᓯᒪᖅᑰᔨᓕᕐᒥᔪᖅ ᓲᕐᓗ ᑕᑉᐸᐅᖓᐃᓐᓈᓗᒃ 

ᕿᓚᓗᒃᑭᐊᖃᑦᑕᓕᕋᑦᑕ ᒪᓐᓇ ᐊᖅᑯᓵᖃᑦᑕᖅᑕᐅᓗᐊᙱᓐᓂᕆᓕᖅᑕᖓ ᐱᔾᔪᑎᒋᓪᓗᒍ 

ᓇᒧᓕᑭᐊᖅ ᑕᒪᒃᑯᐊ ᕿᓚᓗᒐᐃᑦ ᐃᕐᓂᐅᕆᐊᖅᑐᓲᖑᒻᒪᑕ? 

ᓯᐊᑎ: ᖃᐅᔨᒪᔭᒃᑯᓪᓕ ᑕᐃᒪᙵᑦ ᖃᐅᔨᓚᐅᕋᒪ ᑕᑉᐸᐅᖓ ᖁᕐᓗᖅᑐᖅ ᕿᙳᐊ ᑕᒃᐸᖕᓇ ᑲᖏᕐᖢᐊᕐᔪᒃ 

ᑕᑉᐸᒃᑯᐊ ᑕᒃᐸᐅᖓ ᐃᕐᓂᐅᕋᖅᑐᐃᓇᖅᑰᔨᖃᑦᑕᖅᑐᑦ ᑕᐃᒪᙵᑦ ᖃᐅᔨᒪᓕᓚᐅᕋᒪ 

ᑕᐃᒪᓐᓇᐃᖅᑰᔨᖃᑦᑕᖅᑐᖅ ᓱᓕ 

ᓲᖃᐃᒻᒫ ᐊᖑᓇᓱᒡᕕᐅᕙᒃᑭᓪᓗᑎᒃ ᑕᒪᒃᑯᐊ ᑕᒃᐹᓂ ᐃᕐᓂᐅᕆᐊᖅᑐᕐᕕᒋᓯᒪᔭᖓᑕ ᖃᓂᒋᔮᓂ? 

ᓯᐊᑎ: ᐄᑦᑎᐊᖅ ᑕᐃᒪᐃᖑᔭᐃᓐᓇᖅᑐᖅ ᐊᖕᒪᒃᑕᐅᖅ ᒫᓐᓇᐅᔪᖅ ᑕᐅᑐᒃᑐᖃᖃᑦᑕᕐᒥᔪᕐᓘᓐᓃᑦ 

ᐊᖑᓇᓱᒃᑐᓂᒃ ᐃᕐᓂᐅᖅᑐᓂᒃ ᑕᒃᐹᓂ ᐊᐅᔭᒃᑯᑦ ᑕᒃᐸᖕᓇ ᐃᕐᓂᐅᕐᕕᐅᓪᓚᕆᒃᑐᐊᓘᖃᑦᑕᕐᒪᑦ 

ᓇᒧᓪᓕᑭᐊᖅ ᒪᑯᐊ ᕿᓚᓗᒐᐃᑦ ᖃᐅᔨᒪᒋᕕᒋᑦᑕᐅᖅ? 

ᓯᐊᑎ: ᑕᒪᓐᓇᓕ ᓇᓗᓇᓗᐊᖅᑰᔨᙱᑦᑑᒐᓗᐊᖅ ᑕᐅᕗᖓ ᐃᒪᐅᖑᔭᐃᓐᓇᕐᓂᖓᑕ ᐱᖓᓄᑦ ᐊᑯᑭᑦᑐᓪᓗ 

ᒪᑐᒪᓗ ᐃᓚᖓᓂ ᐊᖕᒪ ᐸᖕᓂᖅᑑᑉ ᑕᐅᕙᓂ ᓄᕗᐊᓗᐊᑕ ᓵᖓᓂ ᐃᒪᐅᖏᓐᓇᐅᔭᕐᓂᖓᓂᒃ 

ᑕᒫᓃᖅᑰᔩᓇᐅᔭᓲᑦ 

ᒪᑯᐊᓕᑭᐊᖅ ᐊᕐᕌᒍᑕᒫᑦ ᐅᓄᕐᓂᕆᕙᑦᑕᖏᑦ ᐊᓯᔾᔨᖅᓯᒪᖅᑰᔨᓕᖅᐸᑦ ᕿᓚᓗᒐᐃᑦ? 

ᓯᐊᑎ: ᑕᐃᔅᓱᒪᓂᐅᔪᔪᖅ ᕿᓚᓗᒐᓕᐊᓘᕙᓚᐅᕐᒪᑦ ᓲᕐᓗ ᓄᓇᓕᕋᓛᖑᖃᑦᑕᖅᑎᓪᓗᑕ ᐊᕙᓂ ᓇᓪᓗᐊᓂ 

ᓲᕐᓗ ᕿᓚᓗᒐᓕᐊᓘᖃᑦᑕᓚᐅᖅᓯᒪᖕᒪᑦ ᐃᑲᕐᕋᒐᓵᓗᐃᑦ ᑕᐅᓄᙵᕙᓚᐅᖅᓯᒪᔪᐃᑦ ᓱᓕ ᒫᓐᓇ 

ᑕᐃᒪᐃᖃᑦᑕᖅᑐᑦ ᑲᑎᒡᔫᒥᓯᒪᔭᕋᖓᒥᒃ ᑭᓯᐊᓂ ᓇᓗᓇᙱᑦᑎᐊᓕᕐᒪᑦ ᒫᓐᓇ ᐊᕕᐅᕋᖅᓯᒪᔪᐊᓘᓕᕐᒪᑕ 

ᐊᕗᖓᓗ ᑲᖏᖅᖦᒑᐱᐅᑉ ᒥᒃᓵᓂ ᑲᖏᖅᖢᖕᓃᑦᑕᐅᓘᖃᑦᑕᕐᖤᓕᖅᐳᑦ ᐊᒻᒪ ᐹᓂ ᐃᖃᓗᖕᓂ, 

ᐊᐅᓚᑦᑎᕕᖕᒥ, ᖁᕐᓗᖅᑐᒥ ᑲᑎᙵᒡᔫᒥᓕᕌᖓᒥ ᓱᓕ ᕿᓚᓗᒐᐃᑦ ᐅᓄᖅᑐᐊᓗᐃᑦ ᓇᓗᓇᙱᑦᑐᑦ 

ᐊᕐᕌᒍᑦ ᖁᓖᑦ ᑕᐅᑐᙳᐊᕐᓗᒍ ᑕᒪᓐᓇ ᐊᓯᔾᔨᖅᓯᒪᓪᓚᕆᓕᖅᑑᖅ? 

ᓯᐊᑎ: ᑕᐃᓱᒪᙵᓂᑦ ᐄ, ᐊᓯᔾᔨᖅᓯᒪᓪᓚᕆᓕᖅᑐᖅ 

ᑕᒪᒃᑯᐊ ᒥᑦᑎᒪᑕᓕᐅᑉ ᖃᓂᒋᔮᓄᐊᓕᕌᖓᒥᒃ ᐅᓪᓗᒥᐅᓕᖅᑐᖅ ᑲᑎᙵᔪᐊᓘᖅᑰᔨᓲᖑᕚᑦ ᐅᕝᕙᓘᓐᓃᑦ 

ᐊᕕᒃᑐᖅᓯᒪᐅᔭᖅᑐᑎᒃ ᑕᒪᐅᙵᖃᑦᑕᖅᐸᑦ? 

ᓯᐊᑎ: ᐊᕕᒃᑐᖅᓯᒪᐅᔭᖅᑰᔨᖃᑦᑕᖅᑐᑦ ᑕᐃᒃᓱᒪᓂᐅᔪᖅ ᑎᒡᒐᐅᑎᐊᓗᐃᑦ ᓯᕗᓪᓕᐅᖅᑰᔨᖃᑦᑕᓚᐅᖅᓯᒪᖕᒪᑕ 

ᑕᒃᐸᐅᖓ ᐃᓂᒋᓂᐊᖅᑕᒥᖕᓅᓕᕌᖓᒥᒃ ᒫᓐᓇ ᐊᖅᑯᓵᖃᑦᑕᓗᐊᙱᓐᓂᖏᓐᓄᑦ ᒪᓕᒃᑐᒍ 

ᑎᕿᑐᖃᐅᑎᐊᓗᐃᑦ ᑕᑯᓂᖅᓴᐅᖃᑦᑕᖅᑰᔨᓕᖅᑐᒍᑦ ᒫᓐᓇᐅᔪᖅ 

ᐅᑭᐊᒃᓵᒃᑯᓪᓕᑭᐊᖅ ᑕᒫᓂ ᕿᒪᕉᑎᓕᕌᖓᒥᒃ ᑲᑎᙵᔪᐊᓘᖅᑰᔨᓲᖑᕚᑦ ᐅᕝᕙᓘᖕᓃᑦ 

ᐊᕕᒃᑐᖅᓯᒪᐅᔭᖅᑐᑎᒃ ᓱᓕ? 

ᓯᐊᑎ: ᒫᓐᓇᐅᓕᖅᑐᕐᓕ ᓲᕐᓗ ᐊᕐᕌᓂᖃᐃ ᐱᒋᐊᕐᖢᒍ ᐅᖓᓕᐊᓂᓗ ᒫᓂ ᕿᓚᓗᒐᕆᖃᑦᑕᙱᑕᑦᑎᓐᓂ 

ᕿᓚᓗᒐᖃᖃᑦᑕᓕᓚᐅᕐᒥᒐᑦᑕ ᐊᕙᓂ ᓲᕐᓗ ᐊᐅᓱᐃᑦᑐᒥᐅᑦ ᑕᓪᓗᕈᑎᕈᔪᖕᓂ ᕿᓚᓗᒐᐅᖃᑦᑕᖅᑐᑦ ᑕᐃᒃᑯᐊ 

ᑕᒪᐅᙵᖅᓯᒪᔪᐊᓘᓚᐅᑲᓕᓚᐅᕐᒥᔪᑦ ᐊᕐᕌᓂᐅᔪᖅ ᒪᓐᓇ ᑕᐃᒪᐃᓕᖓᖃᑦᑕᖅᑐᑦ 

ᑕᒪᒃᑯᐊ ᐅᖃᐅᓯᕆᒐᕕᒋᑦ ᑕᓪᓗᕈᑎᐅᑉ ᕿᓚᓗᒐᖏᓪᓗ ᒫᓂᓗ ᒥᑦᑎᒪᑕᓕᐅᑉ ᕿᓚᓗᒐᖏᑦ 

ᐊᐅᓚᓂᕆᖃᑦᑕᖅᑕᖏᑦ ᐊᔾᔨᒌᙱᒻᒥᔪᑦᑕᐅᖅ? 

ᓯᐊᑎ: ᐄ, ᐊᔾᔨᒌᙱᑦᑐᐊᓗᐃᑦ, ᑕᐅᓇᓃᑦᑐᑦ ᐱᓕᕆᐊᖑᓕᒪᙱᓂᕐᒧᓪᓗᑭᐊᖅ 

ᐋᓪᓚᙳᓴᕋᐃᓲᖏᓕᖅᓴᓪᓚᑯᓘᒻᒪᑕ ᐱᓕᕆᐊᕆᓇᓱᒃᑐᒋᑦ ᒫᓂᓕ ᓱᖏᐅᑎᓯᒪᕈᔪᖕᓂᖏᓐᓄᑦ 

ᐋᕐᓗᒃᑕᖃᙱᑎᓪᓗᒍ ᐊᔪᕐᓇᕈᔪᒃᑐᐊᓘᖃᑦᑕᕐᒪᑕ 

ᐊᐱᖅᑯᑎᒋᙱᑕᓐᓂᒃ ᐅᖃᐅᓯᕆᙱᑕᖕᓂᒡᓘᓐᓃᑦ ᕿᓚᓗᒐᐃᑦ ᒥᒃᓵᓐᓄᑦ ᐅᖃᐅᓯᒃᓴᖃᒃᑲᓐᓂᖅᐲᑦ? 

ᓯᐊᑎ: ᐅᖃᐅᓯᒃᓴᖃᓗᐊᙱᒃᑲᓗᐊᖅᑐᖓ ᐅᖃᕈᒪᑐᐃᓐᓇᖅᑐᖓ ᒫᓐᓇᓕᒃᑕᐅᖅ ᐅᔾᔨᕐᒪᖃᑦᑕᓕᕐᒥᖕᒪᑦ 

ᕿᓚᓗᒃᑲᑦ ᐃᒪᓐᓇ ᐅᔾᔨᕐᒪᖅᑰᔨᔪᖅ ᓯᒃᑯᔾᔨᖃᑦᑕᖅᓯᒪᓕᕋᑦᑕ ᑕᒫᓂ ᒪᕐᕈᐃᖅᓱᖅᑐᑕ ᑕᒫᓂ ᒥᑦᑎᒪᑕᓕᖕᒥ 

ᐅᓇ ᐅᔾᔨᕐᒪᖅᑰᔨᖃᑦᑕᓕᕐᒥᖕᒪᑦ ᕿᓚᓗᒃᑲᑦ ᑕᑉᐹᓃᔅᓲᔭᑐᖃᓗᐊᕌᓗᖕᓂᖏᓐᓄᑦ ᖅᓇᐅᐃᒻᒪᒃᑭᐊᖅ 

ᐅᔾᔨᕐᒪᖅᑰᔨᔪᖅ ᐅᒥᐊᕐᔪᐊᕐᓄᓪᓗᑭᐊᖅ ᐅᕝᕙᓗᑭᐊᖅ ᐋᕐᓗᖕᓄᑦ ᑕᐃᒪᐃᖕᓂᖓᓄᑦ ᐅᔾᔨᕐᓇᖅᑰᔨᓂᖓᓄᑦ 

ᐊᑖᕐᓇᓵᖅᑐᐊᓘᖃᑦᑕᓕᕐᒪᑕ ᓱᓕ ᒫᓐᓇᐅᔪᖅ ᐅᑭᐊᒃᓵᖑᓕᖅᐳᖅ ᓱᓕ ᑕᐃᒪ ᑕᒃᐹᓃᑦᑐᐊᓘᓂᕋᖅᑕᐅᕗᑦ 

ᑕᒃᐸᐅᙵᐅᓂᕋᖅᑕᐅᔪᑦ ᓱᓕ ᑖᓐᓇ ᐅᔾᔨᕐᓇᓗᐊᕈᑎᒋᒃᑲᓐᓂᕐᒥᔭᖓ 

ᑖᓐᓇ ᐅᖃᐅᓯᕆᕋᑖᕋᕕᐅᒃ ᓯᒃᑯᔾᔨᓂᐅᑉ ᒥᒃᓵᓄᑦ ᑕᒪᓐᓇ ᑐᓴᐅᒪᓇᕐᒪᑦ ᐊᑯᑭᑦᑐᒥᐅᑦ 

ᓯᒐᖅᑎᑦᑎᖃᑦᑕᕐᓂᖏᓐᓄᑦ ᑕᒪᓐᓇ ᑕᒫᓃᔅᓲᔭᕈᑕᐅᑐᐃᓐᓇᕆᐊᖃᖅᑰᔨᕚ ᕿᓚᓗᒐᕐᓂᒃ? 

ᓯᐊᑎ: ᐄ, ᑖᓐᓇ ᐅᒃᐱᕆᓪᓚᒃᑖᕐᒥᔭᕋ ᑕᐃᒃᑯᐊ ᓯᒐᖅᑎᑦᑎᖃᑦᑕᕐᓂᖏᑦ ᐱᔾᔪᑎᒋᓪᓗᒋᑦ ᑭᓱᑐᐃᓐᓇᐃᑦ 

ᓂᕐᔪᑎᓕᒫᑦᑎᐊᑦ ᕿᒪᒃᓯᔭᖕᒪᑕ ᑕᒪᐅᖓ ᐅᖓᓯᒋᔭᖓᓄᑦ ᑕᐃᒪᐃᑦᑐᓐᓇᑦᑎᐊᖅᑐᖅ ᐅᒃᐱᕆᓪᓗᒍᓗ 

ᑕᐃᒪᐃᓪᓚᒃᑖᖃᑕᐅᒐᓱᒋᖕᒥᔭᕋ ᑕᒪᑐᒧᖓ ᐃᓚᒋᓕᐅᑎᓯᒪᓇᓱᒋᔭᕋ 

ᖁᔭᓐᓇᒦᒃ ᐊᐱᖅᓱᕈᓐᓇᖅᑲᐅᒐᒃᑭᑦ ᕿᓚᓗᒐᐃᑦ ᒥᒃᓵᓄᑦ 

ᓯᐊᑎ: ᐃᓛᒃ ᖁᔭᓐᓇᒦᒃᑕᐅᖅ 

 

ᓰᑏᕝᕙ 17, 2016 

ᒥᑦᑎᒪᑕᓕᒃ ᑑᒑᓖᑦ ᐃᓄᐃᑦ ᖃᐅᔨᒪᔭᑐᖃᖏᑦ 

ᐱᒋᐊᕈᑎᒋᓗᒍ ᓇᓂᕐᒥᐅᑕᐅᒻᒪᖔᖅᐱᓪᓗ ᓇᓗᓇᐃᖅᓯᔪᓐᓇᕈᕕᑦ? 

ᐊᐃᓴ ᑯᓐᓇᒃ ᒥᑦᑎᒪᑕᓕᒃ 

ᑕᒫᓂ ᒥᑦᑎᒪᑕᓕᖕᒥ ᐅᔾᔨᕆᔭᖃᖅᐲᑦ ᓯᑰᑉ ᒥᒃᓵᓄᑦ ᐊᓯᔾᔨᖅᐸᒡᓕᐊᖕᒪᖔᖅ ᑕᒫᓂ ᒥᑦᑎᒪᑕᓕᖕᒥ? 

ᐊᐃᓴ: ᐋᒃᑲ ᐅᔾᔨᕆᔭᖃᓚᐅᙱᑦᑐᖓᓕ ᓯᑰᑉ ᒥᒃᓵᓄᑦ 

ᑕᒪᓐᓇᓕᑭᐊᖅ ᓯᑯᓇᓱᓐᓂᕆᔭᖓ ᐃᔾᔪᓂᕆᔭᖓᓗ ᐅᔾᔨᕆᓯᒪᖕᒪᖔᖅᐱᐅᒃ? 

ᐊᐃᓴ: ᐊᓕᐊᓇᐃᒋᑐᐃᓐᓇᖃᑦᑕᖅᐸᕋᓕ ᓯᑯᕙᓪᓕᐊᓂᖓ 

ᑭᖑᕙᓯᓐᓂᖅᓴᐅᖅᑰᔨᖃᑦᑕᓕᖅᐸ ᒫᓐᓇᐅᓕᖅᑐᖅ? 

ᐊᐃᓴ: ᐅᔾᔨᕆᔭᖕᓂᑦ ᐋᒃᑲᐅᖅᑰᔨᒋᔭᕋᓕᐊᓯᑦ ᐃᓛ ᓄᓇᓕᕋᓛᖑᓂᑰᓗᐊᒧᓪᓗ ᒥᑦᑎᒪᓚᓕᐅᑉ ᓯᑯᖓ 

ᐊᔾᔨᒋᙱᒥᖕᒪᒍ ᓄᓇᓕᕋᓛᖑᕝᕕᒋᓚᐅᖅᑕᑎᓐᓂ 

ᑕᐅᕙᓐᓇᓕ ᖃᓄᐃᖃᑦᑕᓚᐅᖅᓯᒪᕙ ᓯᑯᓇᓱᓐᓂᕆᔭᖓ? 

ᐊᐃᓴ: ᐊᑭᐊᓄᓪᓕᓪ ᓯᑭᑑᕐᓇᖅᓯᑎᓪᓗᒍ ᒥᑦᑎᒪᑕᓕᖕᒥᐅᑦ ᐅᒥᐊᖅᑐᖃᑦᑕᓚᐅᖅᓯᒪᖕᒪᑕ ᔅᑭᑑᒃᑯᑦ 

ᐊᑭᐊᓄᐊᖅᐸᒃᖢᑕ 

ᑕᐅᕙᓂ ᓄᓇᓕᕋᓛᖑᑎᓪᓗᓯ ᓇᓂᖃᑦᑕᕐᓂᕋᔅᓯ? 

ᐊᐃᓴ: ᓇᓪᓗᐊᓂ 

ᒪᑯᐊ ᕿᓚᓗᒐᐃᑦ ᖃᓄᐃᓕᐅᕈᓯᕆᖃᑦᑕᖅᑕᖏᑦ ᐊᔾᔨᒌᙱᒃᑭᕚᑦ? 

ᐊᐃᓴ: ᐋᒪᐃ, ᐋᒃᑲᐅᖅᑰᔨᔪᖅ ᖃᓄᐃᖅᑰᔨᒋᙱᑕᒃᑲᓕ 

ᐊᐅᓚᓂᕆᕙᑦᑕᖏᑦ ᑕᐃᒪᓐᓇᒃᑕᐃᓐᓈᓘᖅᑐᑦ ᒪᑯᐊ ᕿᓚᓗᒐᐃᑦ ᐅᔾᔨᕆᓯᒪᔭᕐᓂᒃ? 

ᐊᐃᓴ:  ᕿᓚᓗᒐᖃᑦᑎᐊᖅᑰᔨᙱᑦᑐᖅ ᑕᒫᓂ ᐊᕐᕌᒍᒥ ᐊᕐᕌᓂᓗ ᐅᔾᔨᕆᓯᒪᔭᑐᐊᒃᑲ ᑕᒡᕙ 

ᑕᒪᓐᓇ ᐊᓯᔾᔩᓂᖃᖅᑰᔨᔫᖅ ᒥᑦᑎᒪᑕᓕᖕᒥ ᐊᖑᓇᓱᓐᓂᕆᖃᑦᑕᖅᑕᖏᓐᓂᒃ ᕿᓚᓗᒐᕐᓂᒃ? 

ᐊᐃᓴ: ᐄᖑᖅᑰᔨᔪᖅ ᒥᑦᑎᒪᑕᓕᒃ ᕿᓚᓗᒐᖃᑦᑎᐊᖐᓐᓇᓕᒫᕐᒪᑦ ᐊᐅᔭᕆᔭᑦᑎᓐᓂ 

ᑕᐃᔅᓱᒪᓂ ᓄᓇᐃᓚᕌᖑᑎᓪᓗᓯ ᐅᓪᓗᒥᐅᓕᖅᑐᕐᓗ ᑕᑯᓪᓗᒍ ᐃᖏᕐᕋᓂᕆᖃᑦᑕᖅᑕᖏᑦ ᕿᓚᓗᒐᐃᑦ 

ᐅᐱᕐᖔᑯᓪᓗ ᐅᑭᐊᒃᓵᑯᓪᓗ ᐊᓯᔾᔨᖅᓯᒪᖅᑰᔨᕙ? 

ᐊᐃᓴ: ᐄ, ᐅᐱᕐᖔᒃᑯᑦ ᐄᖑᖅᑰᔨᒋᔭᕋ ᓯᓈᖓᓂᒃ ᕿᓚᓗᒐᑭᖅᑰᔨᓚᐅᕐᒪᑦ ᐅᐱᕐᖔᖅ 

ᐅᑭᐊᒃᓵᒃᑯᓪᓕᑭᐊᖅ ᐊᓯᔾᔨᖅᓯᒪᖅᑰᔨᒋᕙ ᑕᒫᓂ ᕿᓚᓗᒐᐃᑦ? 

ᐊᐃᓴ: ᐅᑭᐊᒃᓵᖑᔫᖅ? 

ᐄ, ᐅᑭᐊᒃᓵᒃᑯᑦ 

ᐊᐃᓴ:  ᐄ, ᐊᖅᑯᓵᓲᖑᒐᓗᐊᕐᒪᑕ ᐊᖅᑯᓵᖅᑐᖃᙲᓐᓇᑦᑎᐊᒻᒪᕆᒻᒪᑦ ᐊᐅᔭᓕᒫᖅ ᑕᐃᒪ ᓯᑯᐃᕋᒥ 

ᑦᒪᐅᓈᓚᐅᕐᒪᑕ ᐊᐅᔭᓕᒫᖅ ᐱᑕᖃᙲᓐᓇᕐᖢᓂ 

ᓇᒧᑦ ᐃᕐᓂᐅᕆᐊᖅᑐᓲᖑᒻᒪᖔᑕ ᕿᓚᓗᒐᐃᑦ ᖃᐅᔨᒪᕕᒋᑦ? 

ᐊᐃᓴ: ᑲᖏᖅᖢᐊᕐᔪᖕᒧᓪᓗ ᐊᖕᒪᓗ ᐃᓗᕕᓕᕈᔪᖕᒧᑦ ᑕᐅᕗᖓ ᑖᒃᑯᐊᓕ ᖃᐅᔨᒪᔭᑐᐊᒃᑲ 

ᓲᖃᐃᒻᒫ ᐊᖑᓇᓱᒡᕕᐅᕙᒃᑭᓪᓗᑎᒃ ᑖᒃᑯᐊ? 

ᐊᐃᓴ: ᐄ, ᐊᖑᓇᓱᒡᕕᐅᒡᒍᔫᒃ ᐊᐅᔭᑕᒫᑦ ᑖᒃᑯᐊ ᐅᐸᑲᑦᑕᖅᑕᐅᒡᒍᔪᑦ ᕿᓚᓗᒃᑭᐊᖅᑐᓄᑦ 

ᓇᒧᓪᓕᑭᐊᖅ ᒪᑯᐊ ᕿᓚᓗᒐᐃᑦ ᐅᑮᔭᖅᑐᓲᖑᒻᒪᖔᑕ ᖃᐅᔨᒪᒋᕕᒋᑦᑕᐅᖅ? 

ᐊᐃᓴ: ᐋᒃᑲᐸᓗᒃ ᖃᐅᔨᒪᓗᐊᙱᖦᖢᒍ ᑕᒪᖕᓇ 

ᐅᓄᕐᓂᕆᕙᑦᑕᖏᑦ ᕿᓚᓗᒐᐃᑦ ᐊᕐᕌᒍᑕᒫᑦ ᑎᑭᑉᐸᓪᓕᐊᑎᓪᓗᒋᑦ ᐊᓯᔾᔨᖅᓯᒪᓂᖃᖅᑰᔨᕙ ᑕᒪᓐᓇ? 

ᐊᐃᓴ: ᐄ, ᐊᓯᔾᔨᖅᑰᔨᒋᔭᕋᓕ ᓱᕈᓯᐅᓪᓗᖓ ᐅᓄᖅᑐᐊᓘᕙᓚᐅᖅᓯᒪᖅᑰᔨᒐᓗᐊᕐᒪᑕ ᒫᓐᓇ 

ᐅᓄᓗᐊᕌᓗᒍᓐᓇᐃᓕᔪᑦ ᐅᓄᕋᓗᐊᕐᖢᑎᒃ ᐅᓄᑭᓐᓂᖅᓴᓪᓛᓘᓕᖅᑐᑦ 

ᓲᕐᓗ ᐊᕐᕌᒍᑦ ᖁᓖᑦ ᑕᐅᑐᙳᐊᕐᓗᒋᑦ 2006 ᑕᐅᕙᓂ ᐊᒻᒪ ᐅᓪᓗᒥᐅᓕᖅᑐᖅ ᐊᓯᔾᔨᖅᓯᒪᓂᕆᔭᖓ 

ᐅᔾᔨᕐᓇᖅᑐᖅ? 

ᐊᐃᓴ: ᐄᖑᖅᑰᔨᔪᖅ ᐅᒥᐊᕐᔪᐊᑦ ᐊᖅᑯᓵᑲᑕᓕᖅᑎᓪᓗᒋᓪᓕ ᐊᓯᔾᔨᖅᑰᔨᒋᒻᒥᔭᒃᑲ 

ᑕᒪᒃᑯᐊ ᐅᒥᐊᕐᔪᐊᑦ ᐊᒃᑐᐃᓂᖃᖅᑰᔨᔪᑦ ᑕᒪᐅᙵᖃᑦᑕᕐᓂᕆᓚᐅᖅᑕᖏᑦ ᐅᓄᕐᓂᖅᓴᐅᑎᓪᓗᒋᑦ? 

ᐊᐃᓴ: ᐄ, ᐊᒃᑐᐃᖅᑰᔨᔨᐅᑦ ᓲᕐᓗ ᐅᒥᐊᕐᔪᐊᑦ ᐊᑐᖃᑦᑕᕐᓂᐊᖅᑕᖓᑕ ᐊᖅᑯᑎᒋᓂᐊᖅᑕᖓᒍᑦ 

ᓇᓗᓇᐃᒃᑯᑎᖅᓯᒪᓇᓱᒋᓕᖅᑕᒃᑲᓕ ᐃᒪᐅᑉ ᐊᑖᒍᑦ ᑐᓴᖅᓴᐅᒻᒪᑕᖃᐃ ᖃᓄᑭᐊᖅ 

ᕿᓚᓗᒐᖃᑦᑎᐊᖏᔾᔪᑎᒋᖅᑰᔨᔭᕋᓕ ᑕᒪᐅᓇ 

ᒪᓐᓇ ᓂᓪᓕᐅᑎᒋᐱᓪᓚᖅᑲᐅᔭᐃᑦ ᓇᓗᓇᐃᒃᑲᓐᓂᕈᓐᓇᖅᐱᐅᒃ ᐃᖏᕐᕋᓂᕆᖃᑦᑕᖅᑕᖏᑦ ᐅᐱᕐᖔᑯᓪᓗ 

ᐅᑭᐊᒃᓵᑯᓪᓗ ᐅᓄᖅᑐᑲᓪᓚᐅᖃᑦᑕᖅᓯᒪᕙᑦ ᐅᕝᕙᓘᓐᓃᑦ ᐊᕕᒃᑐᖅᓯᒪᐅᖅᑐᑎᒃ ᕿᓚᓗᒐᐃᑦ 

ᑕᒪᐅᙵᓕᕌᖓᒥᒃ? 

ᐊᐃᓴ: ᐊᕕᑦᑐᖅᓯᒪᖅᑰᔨᒋᖃᑦᑕᓕᖅᑕᒃᑲ ᖃᔅᓰᓐᓇᐅᒡᓗᑎᒃ ᐊᖅᑯᓵᖃᑦᑕᓂᖅᓴᐅᖅᑰᔨᓕᖅᑐᑦ 

ᖃᐅᔨᒪᔭᓐᓂᓪᓕ 

ᐅᑭᐊᒃᓵᒃᑯᓪᓕᑭᐊᖅ ᑕᒪᓐᓇ ᑲᑎᙵᔪᐊᓘᓂᖅᓴᐅᖃᑦᑕᖅᐹᑦ ᐅᕝᕙᓘᓐᓃᑦ ᑕᐃᒪᖓᖕᓇᑦᑕᐃᓐᓇᖅᓱᓕ 

ᐊᕕᒃᑐᖅᓯᒪᓪᓗᑎᒃ? 

ᐊᐃᓴ: ᐄ, ᐊᕕᒃᑐᖅᓯᒪᓲᖑᖅᑰᖅᑐᑦ, ᓂᕆᓗᒐᓱᒃᑐᓂᒃ ᑕᒫᓃᑐᖃᔅᓲᔭᓚᐅᑲᖃᑦᑕᖅᑐᒃᓴᐅᒻᒪᑦ 

ᐅᓄᖏᑦᑑᓲᖑᓪᓗᑎᒃ ᐅᑭᐊᒃᓵᒃᑯᑦ  

ᒪᑯᐊᓕᑭᐊᖅ ᖃᓄᐃᑦᑑᓂᕆᔭᖏᑦ ᐊᔾᔨᒌᑦᑐᐃᓐᓈᓘᕚᑦ ᕿᓚᓗᒐᐃᑦ ᐅᕝᕙᓘᓐᓃᑦ ᐊᔾᔨᒌᙱᑦᑑᑎᐅᕙᑦ? 

ᐊᐃᓴ: ᐊᔾᔨᒌᙱᑦᑑᑎᐅᖅᑰᔨᒋᖃᑦᑕᓕᖅᑕᒃᑲ ᕿᓚᓗᒐᐃᑦ ᕿᕐᓂᖅᑕᐃᑦ ᐊᖏᓂᖅᓴᐃᑦ 

ᑕᒪᙵᒐᔪᓗᐊᖅᑰᔨᕙᓚᐅᙱᑦᑑᒐᓗᐊᑦ ᐱᑕᖃᖃᑦᑕᓕᕐᒪᑕ ᐊᖏᓂᖅᓵᓘᒻᒪᑕ ᑕᐃᒃᑯᐊ ᕿᓚᓗᒐᑦ 

ᕿᕐᓂᖅᑕᐃᓐᓈᓗᐃᑦ 

ᐊᒻᒪᓗ ᑕᒪᒃᑯᐊ ᒥᑦᑎᒪᑕᓕᐅᑉ ᖃᓂᒋᔮᓂ ᕿᓚᓗᒐᐅᖃᑦᑕᖅᑐᑦ ᐊᔾᔨᒋᙱᒻᒥᒻᒪᒌᑦ ᒥᑭᓐᓂᖅᓴᐅᖕᒪᑖ? 

ᐊᐃᓴ: ᐄ, ᕿᓚᓗᒐᕗᑦ ᒥᑭᓐᓂᖅᓴᐅᖕᒪᑕ ᓲᕐᓗᖃᐃ ᖄᓈᑉ ᕿᓚᓗᒐᖏᑦ ᐊᖏᓂᖅᓵᓘᖂᕐᒪᑕ 

ᐅᖃᐅᓯᕆᙱᑕᓐᓂᒃ ᐊᐱᖅᑯᑎᒋᙱᑕᓐᓂᒃ ᕿᓚᓗᒐᐃᑦ ᒥᒃᓵᓄᑦ ᐅᖃᐅᓯᒃᓴᖃᒃᑲᓐᓂᖅᐲᑦ? 

ᐊᐃᓴ: ᐋᒃᑲ ᐅᖃᐅᓯᒃᓴᖃᒃᑲᓂᖏᖦᖢᖓ 

ᖁᔭᓐᓇᒦᒃ ᐊᐱᖅᓱᕈᓐᓇᖅᑲᐅᒐᒃᑭᑦ 

ᐊᐃᓴ: ᐄᓛᒃ 

 

ᓰᑏᕝᕙ 16, 2016 

ᒥᑦᑎᒪᑕᓕᒃ ᑑᒑᓖᑦ ᐃᓄᐃᑦ ᖃᐅᔨᒪᔭᑐᖃᖏᑦ 

ᑭᓇᐅᒻᒪᖔᖅᐱᑦ ᓇᓗᓇᐃᖅᓯᔪᓐᓇᕈᕕᑦ ᐊᒻᒪᓗ ᓇᒥᕐᒥᐅᑕᐅᒻᒪᖔᖅᐱᑦ 

ᓖ ᐃᓄᐊᕋᖅ ᒥᑦᑎᒪᑕᓕᖕᒥᑦ 

ᖁᔭᓐᓇᒦᒃ, ᐅᔾᔨᕆᔭᖃᖅᓯᒪᕖᑦ ᑕᒫᓂ ᒥᑦᑎᒪᑕᓕᐅᑉ ᖃᓂᔮᓂ ᓯᑰᑉ ᐃᔾᔪᓂᕆᖃᑦᑕᖅᑕ 

ᑐᕙᐅᓂᕆᖃᑦᑕᖅᑕᖓ ᑕᒪᓐᓇ ᐊᓯᔾᔨᖅᐹᓪᓕᖅᓯᒪᓕᕐᒪᖔᖅ? 

ᓖ: ᐃᓛ ᐅᔾᔨᕆᔭᕋᓕ ᑕᐃᒃᑯᐊ ᓯᑯᑐᖃᐃᑦ ᐱᑕᖃᖃᑦᑕᓗᐊᕈᓐᓃᖅᑐᐃᑦ ᐱᑕᖃᖃᑦᑕᖅᑐᑦ 

ᐅᔾᔨᕆᓚᐅᖅᓯᒪᒐᓗᐊᕐᖢᒋᑦ ᒫᓐᓇ ᑕᐃᒪ ᐊᕐᕌᓂ ᐅᖓᓪᓕᕐᒥ ᐱᑕᖃᕐᔫᒥᓚᐅᖅᓯᒪᖕᒪᑦ ᓯᑯᑐᖃᕐᓂᒃ 

ᓯᑯᐃᕐᓇᓵᕈᑎᒋᓚᐅᖅᓯᒪᓪᓗᓂᐅᒃ ᐅᔾᔨᕆᓚᐅᖅᓯᒪᓪᓗᒍ ᒫᓐᓇ ᐅᐱᕐᖔᖑᕋᑖᖅᑐᖅ ᓯᑯᑐᖃᖃᓗᐊᙱᓐᓇᑦᑕ 

ᓯᑯᐃᖅᓵᓕᖅᑰᔨᓚᐅᖅᑐᖅ ᐅᔾᔨᕆᓚᐅᖅᑕᕋ 

ᑕᒪᓐᓇᓕᑭᐊᖅ ᓯᑯᓇᓱᓐᓂᕆᔭᖓ ᐅᔾᔨᕐᓇᕆᕙᑦᑕᐅᖅ? 

ᓖ: ᐃᓛ ᐊᔾᔨᒌᖃᑦᑕᖏᑦᑐᕈᓘᖕᒪᑦ ᐊᕐᕌᒍᑕᒫᑦ, ᐊᔾᔾᔨᒌᖅᑰᔨᖃᑦᑕᖏᒻᒪᑦ ᐃᓛᓐᓂᒃᑯᑦ ᓯᑯᓵᓕᕙᒃᖢᓂ 

ᐃᓛᓐᓂ ᓯᑯᓇᓵᖅᐸᒃᖢᓂ ᐊᓄᕌᑲᑕᓗᐊᕌᖓᓪᓗ ᐃᖏᕐᕋᓂᖅᑐᒧᓪᓗᖃᐃ ᓯᑯᐃᕐᓇᓵᖅᑰᔨᖃᑦᑕᖅᑐᖅ 

ᒪᑯᐊᓕᑭᐊᖅ ᕿᓚᓗᒐᐅᑉ ᐊᐅᓚᓂᕆᖃᑦᑕᖅᑕᖏᑦ ᖃᓄᐃᑦᑑᓂᕆᖃᑦᑕᖅᑕᖏᑦ ᐊᓯᔾᔨᖅᓯᒪᖅᑰᔨᓕᕆᕚᑦ 

ᒥᑦᑎᒪᑕᓕᐅᑉ ᖃᓂᒋᔮᓂ?  

ᓖ: ᐄᖑᖅᑰᔨᔪᖅ ᓲᖃᐃᒻᒪ ᐆᒪᔪᕈᓘᖕᒪᑕ ᖃᐅᔨᒪᔪᕈᓘᖕᒥᖕᒪᑕ ᑕᐃᒃᑯᐊᓕ ᕿᓚᓗᒐᕋᓱᖃᑦᑕᖅᑕᕗᑦ 

ᓲᖃᐃᒻᒪ ᐃᓚᖏᑦ ᑑᒑᓕᒐᓱᒃᐸᒃᖢᑎᒡᓗ ᐃᓚᖏᑦ ᒪᑦᑖᖅᑭᖕᓇᓱᒃᑐᑦ ᑕᐃᒃᑯᐊ ᑑᒑᓕᒃᑕᐅᓇᓱᖃᑦᑕᖅᑐᑦ 

ᑕᑭᔪᕈᓗᐃᑦ ᑎᒡᒐᐅᓂᖏᑦ ᖃᐅᔨᒪᓕᕐᓂᑯᒧᑦ ᖃᓂᓈᖅᑕᐃᓕᒪᔪᐊᓘᖃᑦᑕᖅᑐᑦ ᐅᔾᔨᕐᓇᖅᐸᒃᑐᑎᒃ ᐊᒻᒪᓗ 

ᖃᐅᔨᓚᐅᖅᓯᒪᓪᓗᒋᑦ ᐃᓛ ᐋᕐᓗᙳᓱᙳᒻᒪᑕ ᑕᐃᒪ ᑭᓱ..ᐋᕐᓗᒥᒃ ᕿᒫᓪᓗᑎᒃ ᓯᔾᔭᑯᓗᒃᑰᓕᖅᖢᑎᒃ 

ᐊᐅᔭᒃᑯᑦ ᐅᒥᐊᕐᔪᐊᒧᑦ  ᐋᕐᓗᙳᖃᑦᑕᓚᐅᖅᓯᒪᒐᓗᐊᕐᒪᑕ ᒫᓐᓇ ᑕᐃᒪᐃᓗᐊᕈᓐᓃᖅᑐᑦ ᐅᔾᔨᕆᓯᒪᓪᓗᒍ 

ᑦᒪᓐᓇ ᐊᒃᑐᐃᓂᕆᓯᒪᖕᒥᔭᖓ ᐅᒥᐊᕐᔪᐊᖃᕐᓂᖅᓴᐅᕙᒃᑎᓪᓗᒍ? 

ᓖ: ᐄ, ᐄᕌᓗᒃ ᑕᐃᒃᓱᒪᓂᓕ ᖃᖓᑲᓪᓛᕐᔫᓕᖅᑐᖅ 1990-ᖏᓐᓂᖃᐃ 200-ᓗᑭᐊᖅ ᐱᒋᐊᕋᑖᕐᓂᐅᑎᓪᓗᒍ 

ᑕᒃᐹᓂ ᖃᕐᒪᓃᖦᖢᑕ ᐅᒥᐊᕐᔪᐊᖅᑕᖃᓕᕌᖓᑦ ᐋᕐᓗᙳᔪᐊᓗᐃᑦ ᓯᔾᔭᑯᓗᒃᑰᖃᑦᑕᓚᐅᖅᓯᒪᖕᒪᑕ ᒫᓐᓇ 

ᐅᒥᐊᕐᔪᐊᖅᑕᖃᕋᓗᐊᖅᑎᓪᓗᒍ ᐋᕐᓗᙳᔪᓐᓇᐃᓕᖅᑰᔨᔪᓪᓘᓐᓃᑦ ᐊᒃᓱᐊᓘᙱᑦᑐᕐᓕ 

ᕿᒫᕐᓗᒃᐸᒃᑲᓗᐊᕐᖢᑎᒃ ᐃᒫ ᓯᔾᔭᑯᓗᒃᑰᓕᕐᓗᑎᒃ ᐱᖃᑦᑕᖏᑦᑐᕈᓘᓕᖅᑐᐃᑦ 

ᒥᑦᑎᒪᑕᓕᖕᒥᐅᑦ  ᐊᖑᓇᓱᖕᓂᕆᖃᑦᑕᖅᑕᖏᑕ ᑕᒪᒃᑯᓂᖓ ᕿᓚᓗᒐᕐᓂᒃ ᐊᓯᔾᔨᖅᓯᒪᓕᕐᒥᔫᖅ ᐅᓪᓗᒥ? 

ᓖ: ᐄ, ᐱᔭᕐᓂᙱᓈᕈᔾᔨᖃᑦᑕᖅᑐᐃᑦ ᐃᓛ ᑐᓵᓪᓗᒍᓕ ᑕᐃᒃᑯᐊ ᐊᖓᔪᒃᖡᑦ ᐅᓂᒃᑳᖅᑕᖏᑎᒍᑦ 

ᐱᔭᕐᓂᖅᑐᑯᓘᖃᑦᑕᓚᐅᖅᓯᒪᖕᒪᑕᒎᖅ ᑕᐃᖕᓇ ᐃᓚᖓ ᐅᓂᒃᑳᓚᐅᖅᓯᒪᖕᒥᖕᒪᑦ ᐊᐅᓚᐅᑎᑕᖃᓕᓵᖅᖢᓂᒎᖅ 

ᐊᐅᓚᐅᑎᖕᓄᑦ ᕿᓚᓗᒐᕋᓱᖃᑦᑕᓕᕋᒥᒃ ᕿᓚᓗᒐᐃᒡᒎᖅ ᐃᒃᑲᕐᕆᖃᑦᑕᓕᓚᐅᖅᓯᒪᖕᒪᑕ 

ᒫᓐᓇ ᐊᔾᔨᒋᙱᑦᑎᐊᓕᖅᑕᖔ? 

ᓖ: ᐄ, ᒫᓐᓇ ᐊᔾᔨᒋᙱᑦᑎᐊᓪᓚᕆᓕᖅᑕᖓ ᕿᓚᓗᒐᐃᑦ ᐃᓕᓲᕈᓘᖕᒥᖕᒪᑕ ᐱᔭᕐᓂᖃᑦᑕᖏᑦᑐᕈᓘᒡᓗᑎᒃ 

ᒫᓐᓇ ᐅᖑᓇᓱᒃᑲᓗᐊᖅᑐᒋᑦ ᐃᒃᑲᒃᑐᓕᑎᓐᓇᓱᒃᑐᒋᑦ ᐱᔭᕐᓂᖏᑦᑐᕈᓘᖃᑦᑕᖅᑐᑦ 

ᐅᐱᕐᖔᑯᓪᓗ ᐅᑭᐊᒃᓵᑯᓪᓗ ᐃᖏᕐᕋᓂᕆᖃᑦᑕᖅᑕᖓ ᑕᒪᓐᓇ ᐊᓯᔾᔨᖅᓯᒪᓂᕆᔭᖓ ᐅᔾᔨᕐᓇᕆᕙᑦᑕᐅᖅ? 

ᓇᒧᙵᖅᐸᓪᓕᐊᓂᕆᖃᑦᑕᖅᑕᖏᑦ ᕿᓚᓗᒐᐃᑦ 

ᓖ: ᐄᓛᒃ ᐊᒃᓱᓗᐊᕌᓘᖅᑰᖏᑦᑐᑎᒃ ᑕᒪᐅᓇ ᐊᑐᖃᑦᑕᖅᑕᒥᑎᒍᑦ ᐊᖅᑯᑎᒋᖃᑦᑕᖅᑕᒥᑎᒎᖅᑰᔨᓲᑦ 

ᐅᑭᐊᒃᓴᓕᕐᒪᑦ ᑕᐃᒪ ᑕᒪᐅᓈᑲᒃᔫᒥᓂᐊᖅᑐᒃᓴᐅᓕᖅᑐᑦ ᓇᓗᓇᙱᒃᑲᓗᐊᖅᖢᓂ ᐊᕐᕌᒍᑕᒫᑦ 

ᑕᐃᒪᓐᓇᐅᖃᑦᑕᕋᒥ ᐅᑭᐊᒃᓵᒃᑯᑦ ᑕᒪᐅᓇ ᑎᑭᒃᔫᒥᓂᐊᖅᑐᒃᓴᐅᕕᒍᑦ 

ᓇᒧᓪᓕᑭᐊᖅ ᒪᑯᐊ ᕿᓚᓗᒐᐃᑦ ᐃᕐᓂᐅᕐᕕᖃᓲᖑᒻᒪᖔᑕ ᖃᐅᔨᒪᒋᕕᒋᑦᑕᐅᖅ? 

ᓖ: ᖃᐅᔨᒪᓗᐊᙱᖦᖢᖓ ᖃᖓᑐᐃᓐᓈᕈᔪᖅᑰᕐᒪᑕᐃᒃᑯᐊ ᐅᐱᕐᖔᒃᑯᑦ ᐊᐅᔭᒃᑯᓪᓗᖃᐃ ᐃᕐᓂᐅᖃᑦᑕᖅᑯᑦ 

ᐅᕙᖓᓕ ᐄᖑᓇᓱᒋᓪᓗᒋᑦ ᐅᐱᕐᖔᒃᑯᑦ ᐊᐅᔭᒃᑯᓪᓗ ᐃᓅᕋᑖᓂᒃ ᑕᑯᓇᖃᑦᑕᕐᒪᑦ ᓯᓈᖓᓂᒡᓗ ᑕᒫᓂᓗ 

ᕿᓚᓗᒐᕋᓱᕝᕕᒋᖃᑦᑕᖅᑕᑎᓐᓂ ᓲᖃᐃᒻᒪ ᐅᑭᐅᒃᑯᑦ ᑕᑯᖃᑦᑕᙱᓐᓇᑦᑎᒍᑦ ᐅᑭᐅᒃᑯᑦ 

ᖃᐅᔨᓚᐅᖅᓯᒪᙱᖦᖢᖓ ᐃᕐᓂᐅᖃᑦᑕᕐᒪᖔᑕ 

ᓲᖃᐃᒻᒪ ᑕᒪᒃᑯᐊ ᐊᖑᓇᓱᒡᕕᐅᕙᒃᑭᓪᓗᑏᒃ? 

ᓖ: ᐄ, ᐄᓗᐊᕌᓗᒃ ᒪᒃᑖᖅᑖᕋᓱᒃᑐᑦ ᕿᖕᓂᓇᓱᒃᑐᐃᓪᓗ ᐱᖃᑦᑕᕐᒪᑕ ᐅᑭᐅᒧᑦ ᓂᕿᒃᓴᖅᑖᕋᓱᒃᑐᑎᒃ 

ᐃᕐᓂᐅᕐᕕᐅᓇᓱᒃᑐᓄᐊᖃᑦᑕᖅᑐᐊᓗᐃᑦ ᐊᖑᓇᓱᒃᑐᐃᑦ 

ᓇᒧᓪᓕᑭᐊᖅ ᕿᓚᓗᒐᐃᑦ ᐅᑮᔭᖅᑐᓲᖑᒻᒪᖔᑕ ᖃᐅᔨᒪᒋᕕᒋᑦᑕᐅᖅ? 

ᓖ: ᓇᒧᓪᓚᕆᐅᖕᒪᖔᖅ ᖃᐅᔨᒪᓗᐊᙱᖦᖢᖓ ᑕᐅᓄᖓ ᓯᑯᖃᑦᑕᖏᑦᑐᒨᔪᒃᓴᐅᕗᖅ ᐃᓛ ᑭᓱᐃᓐᓇ, 

ᓴᓐᓂᕈᑎᐅᑉ ᐃᒪᖓᓄᖅᑲᐃ, Baffin Bay, ᓯᑯᔪᓐᓇᖅᑰᖏᒻᒪᑦ ᑕᐅᓐᓇ ᐅᓇᓂᓕ ᓯᓈᓯᐅᕐᕕᒋᖃᑦᑕᖅᑕᑦᑎᓐᓂ 

ᐱᑕᖃᖃᑦᑕᖏᑦᑐᐃᑦ ᒫᓂ ᐅᑭᐅᒃᑯᑦ. ᐅᐱᕐᖔᒃᑯᑦ ᑕᒪᔾᔮᓘᖃᑦᑕᕋᓗᐊᖅᖢᑎᒃ 

ᒪᓐᓇᓕᑭᐊᖅ ᐊᕐᕌᒍᑕᒫᑦ ᑎᑭᖃᑦᑕᕐᓂᕆᔭᖏᑦ ᐅᓄᕐᓂᕆᔭᖏᓪᓗ ᐊᓯᔾᔨᖅᐹᓪᓕᖅᓯᒪᒻᒪᖔᖅ ᐅᔾᔨᕐᓇᕆᕙ? 

ᓖ: ᐄᐸᓗᒃ ᐊᔾᔨᒌᖃᑦᑕᖏᖦᖢᑎᒃ, ᖃᖓᐃᓐᓇᑭᐊᖅ ᑕᐃᒪ ᐅᔾᔨᕆᓚᐅᖅᓯᒪᔭᕋ 2009-ᖑᑎᓪᓗᒍ, 2009-

ᖑᑎᓪᓗᒍ 1020-ᓗᑭᐊᖅ ᑕᒫᓂ ᕿᓚᓗᒐᑭᒡᔫᒥᔪᐊᓘᓚᐅᖅᓯᒪᔪᖅ ᑕᐃᒃᑯᐊ ᐅᐸᖃᑦᑕᖅᑕᕗᑦ 

ᕿᓚᓗᒃᑭᐊᕐᕕᐅᖃᑦᑕᖅᑐᐃᑦ ᒫᓐᓇ ᕿᓚᓗᒐᖃᕐᔫᒥᖅᑰᔨᓕᕆᓪᓗᓂ  ᑕᐃᒃᑯᐊ 

ᕿᓚᓗᒃᑭᐊᕐᕕᐅᑲᑕᖃᑦᑕᖅᑐᓄᑦ ᐊᐅᔭᒃᑯᑦ ᐅᓄᖅᑐᐊᓘᒐᓗᐊᕐᒪᑕ ᐃᒃᑯᐊᓗ ᐊᕙᓂ 

ᕿᓚᓗᒐᖃᖅᑐᖅᓯᐅᖅᑐᑦ ᐃᒃᑯᐊᓗ ᐊᕙᓂ ᑕᐃᒪᓐᓇᐅᖃᑦᑕᖅᑐᖅ ᐅᓄᖅᑐᐊᓘᖃᑦᑕᖅᑑᒐᓗᐊᓂᒃᑯᐊ 

ᑭᓯᐊᓂ ᑕᐃᒃᓱᒪᓂ ᑲᖏᖅᖢᐊᕐᔪᖕᒧᐊᖅᖢᑕ ᕿᓚᓗᒐᑭᓐᓂᖅᓴᐅᖃᑦᑕᖅᑰᔨᓕᓚᐅᖅᑐᖅ 

ᕿᓚᓗᖃᐃᓐᓇᕈᓗᒃᑲᓗᐊᖅᑐᓂ ᓱᓕ 

ᐅᐱᕐᖔᒃᑯᑦ ᒪᐅᖓ ᒥᑦᑎᒪᑕᓕᐅᑉ ᖃᓂᒋᔮᓄᐊᕋᐃᒐᒥᒃ ᐊᑕᐅᑎᒃᑯᐊᓗᒃ ᑕᒪᐅᙵᖃᑦᑕᖅᐹᑦ ᐅᕝᕙᓘᓐᓃᑦ 

ᖃᑦᑎᐅᖦᖤᖅᑐᑎᒃ ᐊᕕᑦᑐᖅᓯᒪᐅᖅᖢᑎᒃ ᐅᐱᕐᖔᒃᑯᑦ ᑕᒪᐅᙵᓲᒻᒪᑯᐊ ᕿᓚᓗᒐᐃᑦ? 

ᓖ: ᐅᐱᕐᖔᒃᑯᑦ? 

ᐄ 

ᓖ: ᑲᑎᙵᓗᐊᖃᑦᑕᖅᑰᖏᑦᑐᐃᑦ ᑕᐃᒃᑯᐊ ᐅᔾᔨᕆᖃᑦᑕᖅᑕᕋᓖ ᐃᓚᖏᑦ ᖄᖐᓐᓇᖃᑦᑕᖅᑐᐃᑦ ᑕᒪᐅᓇ 

ᐊᖅᑯᓵᑐᐃᓐᓇᖃᑦᑕᖅᑐᑎᒃ ᓯᑯᐃᕆᐊᒃᖠᔭᕌᖓᑦ ᐅᓄᖅᑐᐊᓘᓕᖅᖢᑎᒃ ᓯᓈᖓᓂ ᐅᔾᔨᕐᓇᖃᑦᑕᖅᑐᑦ 

ᑕᒪᐅᖓ ᐳᓚᓇᓱᒃᑐᐃᑦ ᐅᓄᖅᑐᐊᓘᓕᖅᖢᑎᒃ ᑎᑭᖃᑦᑕᖅᑐᑦ ᐅᐱᕐᖓᒃᓵᒃᑯᑦ ᐃᓛ ᐅᐱᕐᖓᓵᖓᓂᓱᖓᖅ 

ᓴᖅᑭᖃᑦᑕᓕᕌᖓᒥᒃ ᐅᐱᕐᖔᒃᑯᑦ ᐃᓚᖏᑦ ᖄᖐᓐᓇᖅᑐᐃᑦ ᑐᕙᖏᕆᐊᒃᓯᔭᕌᖓᒥᒃ ᐅᓄᖅᑐᐊᓘᓕᖅᖢᑎᒃ 

ᑕᑯᒃᓴᐅᓕᖃᑦᑕᖅᑐᐃᑦ 

ᐅᑭᐊᒃᓵᒃᑯᓪᓕᑭᐊᖅ? 

ᓖ: ᐅᑭᐊᒃᓵᒃᑯᑦ ᐅᓄᖅᑐᐊᓘᖃᑦᑕᕐᒥᔪᑦ ᖄᖏᖅᑐᑦ ᐃᓛ ᑕᑯᙱᑕᕗᓪᓖ ᐃᒻᒪᐅᖃᑦᑕᕐᒥᖕᒪᑕ ᐃᓚᖏᑦ 

ᐊᓂᑲᐅᑎᒋᖃᑦᑕᖂᕐᒪᑕ ᑕᒫᓂ ᑐᖅᓱᑲᒃᑕᖕᒥ ᐊᓂᒍᑐᐃᓐᓇᖅᖢᑎᒃ ᐃᓚᖏᑦ 

ᑕᒫᓃᕈᔪᐃᓐᓇᖃᑦᑕᖅᑰᔨᔫᒐᓗᐊᑦ 

ᒪᑯᐊᓕᑭᐊᖅ ᕿᓚᓗᒐᐅᑉ ᖃᓄᐃᑦᑑᓂᕆᔭᖏᑦ ᐊᔾᔨᒌᙱᒻᒥᔪᑦᑕᐅᖅ? ᖃᓄᐃᓕᐅᕈᓯᕆᖃᑦᑕᖅᑕᖏᑦ? 

ᓖ: ᖃᓄᖅ ᐊᔾᔨᒌᙱᑦᑐᑦ? 

ᐃᖏᕐᕋᓂᕆᖃᑦᑕᖅᑕᖏᓪᓘᓐᓃᑦ ᐊᖏᓂᕆᔭᖏᓪᓘᓐᓃᑦ, ᑕᒪᒃᑯᐊ 

ᓖ: ᐄ, ᐊᔾᔨᒌᖅᑰᖏᑦᑐᐃᑦ ᐃᓚᖏᑦ ᐊᕗᖓ ᓇᒧᐊᓘᖃᑦᑕᕐᒪᑕ ᐊᕙᓂ ᐃᒃᐱᐊᕐᔪᖕᒥᓗ ᕿᓚᓗᒐᐅᔪᑦ 

ᑕᐅᕙᒃᑯᐊᓗ ᐃᓚᖏᑦ ᕿᑎᕐᒥᐅᖃᐃᒃᑯᐊᖓᐃ ᕿᓚᓗᒐᖃᖃᑕᕐᒥᖕᒪᑕ ᐊᕐᕌᓂ ᐅᔾᔨᕆᓚᐅᖅᑕᕋ 

ᑕᐃᒃᑯᐊᓗᑭᐊᖅ ᕿᓚᓗᒐᖏᑦ ᑕᐅᕙᙶᖅᑐᑦ ᐃᓛ ᐃᓱᒪᒋᑐᐃᓐᓇᖅᑕᓐᓂᒃ ᐅᖃᖅᖢᖓ ᑕᐃᒃᑯᐊ 

ᕿᓚᓗᒐᕆᖅᑰᖅᑕᖏᑦ ᐅᑭᐊᒃᓵᒃᑯᑦ ᐊᑦᑑᕝᕙᐅᓕᖅᑎᓪᓗᒍ ᑕᒫᓂ ᓄᙳᐊᓂᓗᑭᐊᖅ ᓰᑏᕝᕙ ᕿᓚᓗᒐᐃᑦ 

ᑎᑭᓚᐅᖅᓯᒪᖕᒪᑕ ᑕᒪᐅᓇᓗ ᓴᓕᐊᖅᖢᑎᒃ ᒥᑦᑎᒪᑕᓕᒃᑯᑦ ᑕᐃᒃᑯᐊ ᐱᔭᕐᓂᓈᕆᓚᐅᖅᓯᒪᓪᓗᒋᑦ 

ᐸᒡᕕᓵᖅᑕᐅᖏᓐᓂᖅᓴᒧᓪᓗᑭᐊᖅ ᖃᓄᑭᐊᖅ ᑕᒫᓂ ᕿᓚᓗᒐᕆᖃᑦᑕᖅᑕᕗᒡᓕ ᓲᖃᐃᒻᒪ 

ᕿᓚᓗᒐᕋᓱᖃᑦᑕᕋᑦᑕ ᐃᓕᑦᑐᕈᓘᖃᑦᑕᕐᒪᑕ ᐱᔭᕐᓂᖑᑦᑐᐊᓘᕙᒃᖢᑎᒡᓗ 

ᕿᓚᓗᒐᐃᑦ ᒥᒃᓵᓄᑦ ᐊᐱᖅᑯᑎᒋᙱᑕᓐᓂᒃ ᐅᖃᐅᓯᕆᙱᑕᓐᓂᒡᓘᓐᓃᑦ ᐅᖃᐅᓯᒃᓴᖃᒃᑲᓐᓂᖅᐲᑦ? 

ᓖ: ᐋᒃᑲᐅᖅᑰᖅᑐᖅ 

ᖁᔭᓐᓇᒦᒃ ᐊᐱᖅᓱᕈᓐᓇᖅᑲᐅᒐᒃᑭᑦ 

 

ᓰᑏᕝᕙ 16,2016 

ᒥᑦᑎᒪᑕᓕᒃ ᑑᒑᓖᑦ ᐃᓄᐃᑦ ᖃᐅᔨᒪᔭᑐᖃᖏᑦ 

ᓯᕗᓪᓕᕐᒥ ᑭᓂᐊᐅᒻᒪᖔᖅᐱᑦ ᓇᓂᕐᒥᐅᑕᐅᒻᒪᖔᖅᐱᓪᓗ ᓇᓗᓇᐃᖅᓯᔪᓐᓇᕈᕕᑦ 

ᑲᐃᓚᐱ ᓴᖑᔭᐅᕗᖓ ᒥᑦᑎᒪᑕᓕᖕᒥᐅᑕᓪᓚᑦᑖᖅ 

ᑕᒫᓂ ᒥᑦᑎᒪᑕᓕᖕᒥ ᑕᒪᓐᓇ ᐅᔾᔨᕆᓯᒪᕕᐅᒃ ᓯᑰᑉ ᒥᒃᓵᓄᑦ ᐃᔾᔪᓂᕆᖃᑦᑕᖅᑕᖓ ᓯᑯᓇᓱᓂᕆᖃᑦᑕᖅᑕᖓ 

ᐊᒻᒪ ᐊᓯᔾᔨᖅᓯᒪᓂᖃᓕᕐᒪᖔᖅ 

ᑲᐃᓚᐱ: ᐊᓯᔾᔨᖅᐸᒃᖢᓂ ᐊᕌᒍᑕᒫᑦ ᐊᔾᔨᒌᒍᓐᓇᖏᒻᒪᑦ ᑭᓯᐊᓂ ᑕᐅᕙᓂ 1990-ᕈᔪᖏᓐᓂ, 1987 

ᐱᔾᔪᓯᓪᓚᑦᑖᑐᖃᖓᓂᒃ ᐊᑐᓚᐅᐱᒡᓚᒃᑐᖅ ᖃᐅᔨᓚᐅᖅᓯᒪᓪᓗᒍ ᐃᒻᒪᒃᑎᓐᓇᒥ, ᐃᒪᒃᑎᓕᖅᑭᒃᑲᒥ… ᐃᓚᖓ 

ᑕᒪᒃᑯᐊᓗ ᓄᕗᐊᕐᔫᓂᕈᔪᒡᓚᖏᑦ ᐃᖏᕐᕋᓂᖅᑐᓂᓂᒡᑦ ᑕᒪᒃᑯᐊ ᓇᖏᐊᕐᓇᖅᓯᒡᓗᑎᒃ ᐃᓚᖓᓗ ᒪᓐᓇ 

ᐃᔾᔪᔪᐊᓘᓪᓗᓂ ᑕᐃᒪᓐᓇᐃᓚᐅᖅᓯᒪᒃᖤᖅᐳᖅ ᑐᖔᒍᑦ ᖃᐅᔨᖃᑦᑕᖅᑕᒃᑲᓕ ᑕᐃᒪᖕᓇ 

ᐃᒻᒪᒃᑎᓕᖅᑭᒍᓐᓇᐃᓕᐸᓗᒃᑐᖅ ᓯᑯᐃᕐᓇᓵᖃᑦᑕᕐᓂᖓ ᓯᑯᓵᓕᖃᑦᑕᕐᓂᖓᓗ ᑕᒪᓐᓇ ᐊᕐᕌᒍᑕᒫᑦ 

ᐊᔾᔨᒌᒍᓐᓇᖏᒻᒪᑦ ᒫᓇᐅᔪᒥᒃ ᓯᑯᓇᓵᖃᑦᑕᓚᐅᑲᒃᓯᒪᔪᖅ ᐃᒻᒪᖄ ᓯᑯᓵᓕᓛᖅᑐᐊᓘᒋᓪᓗᓂ ᖃᖓᑭᐊᖅ 

ᑖᕙᒃᑯᐊᓕ ᐊᓐᓇ ᐃᒡᓗᐊ ᓯᑯᓵᓕᓂᖅᓴᐅᓲᖅ ᓱᓕ ᒫᓐᓇᒧᑦ ᑎᑭᖦᖢᒍ ᑕᐅᕙᓐᓇ ᓯᑯ…ᓂᓪᓕᐅᓯᕌᖓᒥ 

ᓯᑯᓵᓕᓂᖅᓴᐅᖃᑦᑕᕐᒪᑦ ᒪᓐᓇ ᑕᓯᐅᔭᖅᐳᑦ ᓂᓪᓕᐅᓯᕐᓇᓵᕌᖓᒥ ᓯᑯᓇᓵᖅᐸᒃᖢᓂ ᒫᓐᓇ 

ᑕᐃᒪᐃᓚᐅᑲᒃᓯᒪᔪᖅ ᐊᔾᔨᒋᒍᓐᓃᓛᖅᑕᒃᓴᕆᒻᒥᔭᖓ ᓂᓪᓕᐅᓯᖅᓵᓕᓂᖅᓴᐅᖃᑦᑕᓕᕐᒥᒍᓂ 

ᑕᒪᓐᓇ ᐊᔾᔨᒌᖃᑦᑕᖏᑦᑐᖅ ᐊᕐᕌᒍᑕᒫᑦ ᑕᐃᒪᓐᓇᑦᑕᐃᓐᓈᓘᖏᖦᖢᓃ? 

ᑲᐃᓚᐱ: ᑕᐃᒪᓐᓇᑦᑕᐃᓈᓘᔪᙵᓂᑦᑐᖅ ᐅᖃᒐᒃᓴᐅᖏᑦᑐᖅ ᐅᕙᓂ ᓯᑯᓂᐊᓕᖅᐳᖅ ᑕᐅᕙᒃᑯᐊ ᓯᑯᑐᖃᐃᑦ 

ᑕᐅᕙᙵᑦ ᐊᒡᒍᖔᑦᑎᓐᓂᒃ ᑎᑭᓵᓕᔭᕌᖓᑕ ᓯᑯᓵᓕᓂᖅᓴᐅᕙᒃᖢᓂ 

ᒪᑯᐊᓕᑭᐊᖅ ᕿᓚᓗᒐᐃᑦ ᖃᓄᐃᑦᑑᓂᕆᔭᖏᑦ ᐊᐅᓚᔾᔪᓯᖏᓪᓗ ᐊᔾᔨᒌᑦᑐᐃᓐᓈᓘᕚᑦ ᐅᕝᕙᓘᓐᓃᑦ 

ᐊᔾᔨᒌᙱᑦᑑᑕᐅᒋᕙᒃᑕᐅᖅ? 

ᑲᐃᓚᐱ: ᐊᕐᕌᒍᑕᒫᑦᑎᐊᖅᑕᐅᖅ ᒪᑯᐊ ᐊᔾᔨᒌᙱᑦᑐᑦ ᑕᐃᒃᑯᐊ ᑕᒪᐅᙵᖅᐸᒃᑐᓪᓕ ᑕᒃᐹᓂ ᑕᑯᖃᑦᑕᖅᑕᒃᑲ 

ᐅᑭᐅᓂᒃ 16-ᓂᐅᖂᖅᑐᖅ ᑕᒃᐹᓃᖃᑦᑕᓕᕋᒪ ᐊᕐᕌᒍᑦᑕᕌᖓᑦ ᐊᔾᔨᒌᑐᖅᑕᖃᓚᐅᖅᓯᒪᙱᑦᑎᐊᖅᑐᑦ ᓲᕐᓗ 

ᑎᑭᓵᓕᓂᖅᓴᐅᖂᔨᕙᒃᖢᑎᒡᓗ ᑎᑭᓐᓇᓵᖂᔨᓂᖅᓴᐅᕙᒃᖢᑎᒡᓗ ᐊᖅᑯᓯᖅᐸᓪᓕᐊᓂᑎᒃ ᒪᓕᒃᑐᒍ 

ᑕᑉᐸᐅᖓᖃᑦᑕᕐᒪᑕ ᐃᓛᓐᓂ ᒪᓐᓇ ᓱᓕ ᐊᐅᓚᔾᔭᓚᐅᖅᑎᓐᓇᒍ ᒥᑦᑎᒪᑕᓕᐅᑉ ᐃᒪᖓ ᑕᒃᐸᒃᓱᒪ ᑕᕆᐅᖓ 

ᓯᑯᖃᙱᑦᑐᑐᖃᐅᓕᕇᖃᑦᑕᕐᒪᑦ ᓯᑯᖃᕐᒥᙱᓕᖏᒃᑲᓗᐊᖅᑎᓪᓗᒍ ᑎᑭᓐᓇᓵᓲᖑᔪᑦ ᑕᐅᕙᒃᑯᐊ ᑕᐅᕙᔅᓱᒪ 

ᐅᖓᑎᖔᑦᑕ ᑕᕆᐅᖓ ᓯᑯᖃᔅᓲᔭᕌᖓᑦ ᐊᐅᓚᔾᔭᓐᓇᓵᕌᖓᑦ ᑕᒪᐅᙵᕐᓇᓵᖅᐸᒃᖢᑎᒃ ᐊᐅᓚᔾᔭᒃᓵᓕᔭᕌᖓᑦ 

ᑕᒃᐸᐅᖓ ᑎᑭᐅᑎᓵᓕᓂᖅᓴᐅᕙᒃᑐᑎᒃ 

ᑖᓐᓇ ᓄᓇᐅᑉ ᐊᑎᖓ ᑕᐃᒍᕈᓐᓇᖅᐱᐅᒃ ᓇᓂ ᑕᒃᐹᓃᓐᓂᕋᐃᒻᒪᖔᖅᐱᑦ? 

ᑲᐃᓚᐱ: ᓴᕖᑦ ᑕᒃᐸᖕᓇ Milne Inlet-ᖑᓂᕋᖅᑕᐅᔪᖅ ᑕᒃᐸᖕᓇ ᑕᒪᐅᖓ Trembley Sound 

ᓯᑯᐃᖅᓴᕋᐃᑦᑐᑯᓘᖕᒥᖕᒪᑦ ᓯᑯᐃᑦ ᑕᑉᐸᐅᖓ ᐊᐅᒋᐊᖅᑐᐸᖕᒪᑕ ᑕᐃᒪ ᓂᕐᔪᑎᓂᒃ ᑕᑉᐸᐅᖓ ᓇᒃᓴᖅᖢᑎᒃ 

ᑕᒃᐸᐅᖓᖃᑦᑕᖅᐳᑦ Trembley Sound-ᒧᓪᓗ ᐊᒻᒪ Milne Inlet ᑕᒪᓐᓇᕈᔪᒃ ᑕᒃᐸᐅᖓᖅᐸᓪᓕᐊᖃᑦᑕᕐᒪᑕ 

ᓯᑯᖃᕈᓐᓃᖃᒻᒥᖏᖦᖢᓂ ᓯᑰᐃᑦ ᑕᑉᐸᐅᖓᓕᕋᒥᒃ ᑕᐃᒪ ᕿᓚᓗᒃᑲᓂᒡᓗ ᐳᐃᔨᓂᒡᓗ ᓇᒃᓴᖅᖢᑎᒃ 

ᑕᑉᐸᐅᖓᓕᖃᑦᑕᖅᐳᑦ ᑕᑉᐸᐅᖓᓕᖅᑐᑦ ᑕᐅᑐᐃᓐᓇᖅᖢᒋᓪᓕ ᕿᙳᖕᒧᑦ ᐃᔩᖕᓄᓪᓗ ᑕᐅᓇᙵᑦ 

ᐊᓄᕆᖃᐃᓐᓇᕌᖓᑦ ᑕᒃᐸᖕᓇ ᐳᐃᔨᖃᕐᓂᖅᓴᐅᕙᒃᑐᓂ ᐊᓄᕋᖃᑦᑎᐊᑲᑕᙱᑦᑕᕌᖓᑦ 

ᐳᐃᔨᑭᓐᓂᖅᓴᐅᕙᒃᖢᓂ 

ᒥᑦᑎᒪᑕᓕᖕᒥᐅᑦ ᕿᓚᓗᒐᕋᓱᙱᕆᖃᑦᑕᖅᑕᖏᑦ ᒫᓐᓇᐅᓕᖅᑐᖅ ᐊᔾᔨᒋᔪᓐᓃᖅᐹᓪᓕᓯᒪᖅᑰᔨᕙᐅᒃ? 

ᑲᐃᓚᐱ: ᐅᑭᐅᓂᓪᓕ 15ᓂᒃ ᑕᕝᕙᓂ ᐊᑐᖅᑕᑦᑎᓐᓂᒃ ᑕᑯᓪᓚᑦᑖᖅᑕᓐᓂᒃ ᐅᖃᕈᓐᓇᑐᐃᓐᓇᕋᒪ ᑕᐅᕙᖕᓇ 

ᓯᑯᐃᖅᓵᓕᓂᖅᓴᐅᖃᑦᑕᑎᓪᓗᒍ ᑕᐅᕘᓈᖅᖢᑎᒃ ᒥᑦᑎᒪᑕᓕᐅᑉ ᓵᑦᑎᐊᖓ ᕿᓚᓗᒐᑭᓐᓂᖅᓴᐅᖃᑦᑕᖅᑐᖅ 

ᒪᓐᓇ ᓯᑯᐃᖅᓵᓕᔭᕌᖓᑦ ᒪᓐᓇ ᓴᓐᓂᕈᑎᐅᑉ ᑕᕆᐅᖓ ᓯᑯᐃᖅᓵᓕᓂᖅᓴᐅᔭᕌᖓᑦ ᕿᓚᓗᒃᑲᑦ 

ᐃᓯᕐᔫᒥᓚᐅᖅᐸᒃᑲᓗᐊᖅᖢᑎᒃ ᓯᑯᓂᒃᑕᐅᖅ ᒪᓕᑐᐃᖕᓇᕐᒥᖕᒪᑕ 

ᓇᒧᓪᓕᑭᐊᖅ ᑕᒪᒃᑯᐊ ᕿᓚᓗᒐᐃᑦ ᐃᕐᓂᐅᕆᐊᖅᑐᖃᑦᑕᕐᒪᑕ? 

ᑲᐃᓚᐱ: ᐊᔾᔨᒌᐃᙱᑦᑐᓄᑦ ᒪᑯᐊ ᐃᕐᓂᐅᕆᐊᖅᑐᖃᑦᑕᖅᑐᑦ ᑕᒃᐸᖕᓇᓕ ᖁᕐᓗᖅᑐᖃᖅᑑᑉ ᑕᕆᐅᖓ 

ᓴᒡᒐᕈᓯᕐᕕᐅᓂᕋᖅᑕᐅᖕᒪᑦ ᐃᕐᓂᐅᕐᕕᐅᕙᒃᖢᓂᓗ ᐊᕐᕌᒍᑕᒪᙱᒻᒥᔪᖅ ᑕᐃᒪ ᒫᓐᓇᐅᔪᒥ ᐊᕐᕌᒎᔪᒥ 

ᐃᕐᓂᐅᖅᑐᖃᓗᐊᕌᓗᙱᑦᑐᖅ ᐊᕐᕌᓂ ᐅᖓᓕᐊᓂ ᑕᒡᕙᓂ ᐃᕐᓂᓱᒃᓯᐊᕗᓪᓕ ᑕᒡᕙᓂ ᓵᑦᑎᐊᑎᓐᓂ 

ᑕᑯᒃᓴᐅᒐᓚᐃᓐᓇᕐᓂᖅᓴᐅᓚᐅᖅᖢᑎᒃ ᐊᕐᕌᒍᖕᒪᑦ ᐱᑕᖃᓗᐊᕐᖏᖦᖢᑎᒃ ᐊᕐᕌᒍᒃᑲᓂᕐᒪᑦ 

ᐱᑕᖃ…ᑎᓴᒪᖓᓐᓂᐅᒐᔪᓐᓂᖅᓴᐅᔪᑦ ᐃᕐᓂᐅ…ᑕᐅᑉᐸᐅᖓ ᐃᕐᓂᐅᒐᔪᖕᓂᖅᓵᓘᓕᖃᑦᑕᖅᖢᑎᒃ ᑕᒫᓂ 

ᐃᕐᓂᔭᐅᕙᓪᓕᐊᔪᕈᓗᐃᑦ ᑕᑯᒃᓴᐅᖃᑦᑕᕐᒪᑕ 

ᓲᖃᐃᒻᒪ ᐅᔾᔨᕐᒪᖅᖢᑎᒃ ᐊᕐᕌᒍᓄᑦ 15-ᓄᑦ ᑖᒃᑯᐊ ᑎᓴᒪᑦ ᐊᓂᒍᕌᖓᑦ ᐃᕐᓂᐅᓂᖅᓴᐅᖅᑰᔨᓂᖓ 

ᐅᔾᔨᕐᓇᖅᑐᖅ ᑕᒪᓐᓇ? 

ᑲᐃᓚᐱ: ᑖᓐᓇᓕ ᖃᐅᔨᒪᕈᔪᖅᑰᔨᖃᑦᑕᖅᑕᕋ.  ᒫᓐᓇ ᑕᐃᒪ ᑕᒪᒃᑯᐊ ᑎᒡᒐᐅᑎᕈᔪᐃᑦ 

ᑕᒃᐹᓐᓃᓐᓂᖅᓴᐅᖕᒪᑕ ᐊᕐᕌᒍᓘᓐᓃᑦ ᐅᖓᓕᐊᒍᓪᓘᓐᓃᑦ ᐃᕐᓂᐅᕐᔫᒥᓂᖅᓴᐃᑦ ᑕᐃᒪ ᑎᑭᖔᕐᓂᐊᓕᕆᕗᑦ 

ᑖᒃᑯᐊ ᐊᕐᓇᕐᓘᑕᐅᓂᖅᓴᐅᒐᔪᖕᒪᑕ ᕿᑐᕐᖓᓕᕈᓗᖕᓂᑦ ᐱᓇᓱᒡᒐᔪᓗᐊᙱᓇᑦᑕ ᒥᑭᑦᑐᖁᑎᓕᖕᓂᒃ, ᑕᐃᒪ 

ᐊᕐᕌᒍ ᐱᔪᒥᓇᕐᓂᖅᓴᐅᓂᐊᓕᖅᐳᑦ ᐃᒪᓐᓇ ᖃᐅᔨᒪᔾᔪᑎᒋᕈᔪᖅᑰᔨᖃᑦᑕᖅᑕᒃᑲᓕ 

ᓲᖃᐃᒻᒪ ᐊᖑᓇᓱᒡᕕᐅᕙᒃᑭᓪᓗᑎᒃ ᑕᒫᓂ ᐃᕐᓂᐅᕐᕕᐅᖃᑦᑕᖅᑑᑉ ᖃᓂᒋᔮᓂ? 

ᑲᐃᓚᐱ: ᐃᕐᓂᐅᕐᕕᐅᕙᒃᑐᒦᖃᑦᑕᖅᑐᐊᓗᐃᑦ ᒪᑯᐊ ᐃᕐᓂᐅᕐᕕᐅᕙᒃᑐᒥ ᐊᖑᓇᓱᒡᕕᐅᕙᒃᑐᖅ 

ᕿᑐᕐᖓᖃᖅᑐᑦ ᑕᑯᓪᓗᒋᑦ ᕿᑐᕐᖓᓕᕈᓗᐃᑦ ᐱᔪᒥᓇᙱᒻᒪᑕ ᕿᑐᕐᖓᑯᓗᐊᓗ 

ᐊᓈᓇᐃᑐᐃᓐᓇᓗᒎᕈᒥᓇᙱᖦᖢᓂ ᑕᒪᒃᑯᐊ ᕿᑐᕐᖓᖃᒃᑲᓐᓂᕐᒥᖕᒪᑕ ᐊᖏᔪᖅᖠᐊᔪᖕᓂ ᑕᐃᒪ 

ᐊᖏᔪᒃᖠᐊᕐᔪᖁᑎᖏᑦ ᐱᔪᒥᓇᖦᖤᖅᐳᑦ ᑕᐃᒪ ᐊᖏᔪᒃᑲᓐᓂᑯᓗᖏᑦ ᑕᐃᒪ ᓇᔪᖅᑎᒋᖕᒥᔭᖏᑦ, ᕿᓚᓗᒐᑦ, 

ᐊᖏᓕᕇᓂᒃ ᐱᓯᒪᓲᖅ, ᒥᑭᑦᑐᑯᓗᖃᕈᓂ, ᐃᓐᓇᐅᓂᖅᓴᑲᓐᓂᖅ ᑕᐃᒪ ᐱᒋᕚ ᐊᖕᒪ ᐊᖏᔪᖦᖠᑲᓐᓂᖅ. 

ᑖᒃᑯᐊ ᓇᔫᑎᒃᓲᓚᓚᐅᑲᓲᖑᖅᑰᕐᒪᑕ ᐃᖕᒥᓂᒃ ᐊᕐᓇᐃᖅᑕᐅᓚᐅᙱᓂᕐᒥᓂᒃ ᒪᒃᑖᖅᑭᖓᓗ ᐅᒋᐊᖓᓗ 

ᑕᐃᒪᖕᓇᐃᓕᐅᖓᒐᔪᒃᑐᑦ ᕿᑐᕐᖏᐅᕐᓂᖏᑦ, ᑕᒪᒃᑯᐊᓕ ᐃᓐᓇᐅᑕᐅᓕᖅᑐᑦ, ᒪᒃᑯᒃᑑᑏᑦ 

ᕿᕐᓂᕐᓕᐅᓂᕋᖅᑕᕗᑦ ᓴᓗᒃᑑᑕᐅᒐᔪᖕᓂᖅᓴᐅᓪᓗᑎᒡᓗ ᐊᖏᔪᖅᑳᒥᖕᓂᖅᑲᐃ ᐊᓈᓇᒥᖕᓂᒃ ᐊᕗᑎᓯᒪᓕᖅᑐᑦ 

ᑕᒪᒃᑯᐊ ᐃᓛᒃᑰᖃᑦᑕᕐᒥᖕᒪᑕᓕᒃᑕᐅᖅ ᐊᒻᒪ ᑎᒡᒐᐅᑏᑦ ᐊᒻᒪ ᐃᓛᒃᑯᑦᑕᐅᖅ ᐃᓅᖃᑎᒌᒃᑭᓪᓗᑎᒃ 

ᐅᕙᑦᑎᑑᖅᑰᖅᑐᖅᑕᐅᖅ 

ᐊᖑᓇᓱᒃᑐᓂᒃ ᐃᑉᐱᒋᔭᐅᑦᑎᐊᕋᓱᖃᑦᑕᖅᑐᑦ ᑕᒪᒃᑯᐊ ᐅᒋᐊᖃᕐᓂᖏᑦ? 

ᑲᐃᓚᐱ? ᐄᑦᑎᐊᖅ, ᑖᒃᑯᐊᓕ ᕿᑐᕐᖓᒃᑲᓕ ᑕᒃᐹᓃᖃᑦᑕᐃᖕᓇᕋᒥᒃ ᐃᕐᓂᕋᓗ ᑕᑯᖃᑦᑕᓕᒻᒪᒃᑲᒥᒃ 

ᑕᒪᒃᑯᓂᖓ ᐅᔾᔨᖅᓱᕐᔫᒥᕚᓪᓕᖅᑐᖅ ᑕᑯᖃᑦᑕᓕᓂᐅᙱᖦᖢᓂ ᕿᓚᓗᒐᕈᓗᑐᐃᓐᓈᕐᓗᓂ ᑕᒪᒃᑯᐊ 

ᐱᔭᐅᓚᐅᓪᓚᓲᖑᒻᒪᑕ 

ᓇᒧᓪᓕᑭᐊᖅ ᑕᒪᒃᑯᐊ ᕿᓚᓗᒐᐃᑦ ᐅᑮᔭᖅᑐᓲᖑᖕᒪᖔᑕ ᖃᐅᔨᒪᒋᕕᒋᑦᑕᐅᖅ? 

ᑲᐃᓚᐱ: ᒪᐅᖓ ᑲᖏᖅᖢᓄᑦ ᐅᑮᔭᖅᑐᖃᑦᑕᖏᑦᑐᓪᓕ ᐅᖃᕈᓐᓇᖅᑕᒃᑲ ᑕᒪᐅᖓ ᑕᕆᐅᑦᑎᓐᓄᑦ 

ᑕᓯᐅᔮᓗᒃᑎᖕᓄᑦ ᐅᑮᔭᖅᑐᖃᑦᑕᖏᑦᑐᑦ, ᐊᓂᒡᓗᑎᒃ ᑕᐅᓄᖓᖃᐃ ᐃᒪᖃᐃᓐᓇᕐᓂᖓᓄᑦ 

ᐅᖃᖅᑕᐅᖃᑦᑕᖅᑑᒐᓗᐊᑦ ᖃᐅᔨᒪᖅᑰᔨᖃᑦᑕᖅᑕᒃᑲ ᐊᑯᑭᑦᑑᓪᓗ ᐃᒪᐅᖏᓐᓇᕐᓂᖓᓄᑦ 

ᑕᐃᒪᖕᓇᐃᖏᓐᓇᖅᑐᔅᓴᐅᖏᒻᒥᔪᑦ ᒪᐅᖓ ᓄᓇᒃᑎᖕᓄᐊᕌᖓᒥᒃ ᐊᑕᐅᓯᖅᑕᐃᓇᕐᒥᒃ 

ᐃᓕᖅᑯᓯᖃᖅᐸᖏᓐᓇᒥᒃ ᑕᐅᓇᓂᒃᑕᐅᖅ ᐊᒻᒪ ᑕᐃᒪᐃᑐᐃᓐᓇᖅᑐᒃᓴᐅᖕᒥᔪᑦ ᖃᓄᖅ 

ᓄᓯᒪᔪᕈᔪᒃᑐᐊᓘᔭᕌᖓᑦ ᑕᐅᕙᓂ ᐅᖓᓯᒃᑐᒃᑲᓐᓂᕐᒧᑦ ᐅᑮᔭᖅᑐᖃᑦᑕᕋᓱᒋᔭᒃᑲ 

ᐅᓇ ᐊᕐᕌᒍᑕᒫᑦ ᐊᔾᔨᒌᖃᑦᑕᖏᑦᑐᑦ ᑕᒪᐅᙵᕌᖓᒥᒃ ᓇᓗᓇᐃᒃᑲᓐᓂᕈᓐᓇᖅᐱᐅᒃ? 

ᑲᐃᓚᐱ: ᐄ, ᐊᔾᔨᒌᖃᑦᑕᖏᑦᑐᑦ ᐊᕗᖓᓗ ᒪᓐᓇ ᓄᕝᕕᔮᖅᐸᓪᓕᐊᔪᖅ ᑕᒪᒃᑯᐊ ᑲᖏᖅᖢᐃᑦ 

ᓄᕝᕕᔮᖅᐸᓪᓕᐊᓕᖅᑎᓪᓗᒋᑦ ᑲᖏᖅᖢᐃᑦ ᓇᔪᒐᕆᔭᐅᓕᖃᑦᑕᒥᖕᒪᑕ ᓲᕐᓗ ᐊᒃᑯᐊ ᐅᖅᑯᖔᑏᓐᓂ 

ᑲᖏᖅᖢᖃᐅᕐᒪᑦ ᑕᐅᕙᒃᑕᐅᖅ ᕿᓚᓗᒃᑲᓄᑦ ᐅᓂᒃᕕᐅᑲᕐᒥᔪᖅ ᓇᓗᓇᙱᖦᖢᓂ ᒪᐅᖓᑦᑕᐅᖅ ᑎᑭᒃᐸᒃᑐᑦ 

ᑖᒃᑯᐊᑦᑕᐃᓐᓇᐅᖃᑦᑕᖏᒻᒪᑕ ᐊᒻᒪ ᑎᑭᓵᕐᓂᖏᓐᓂᒃ ᑕᒪᐅᙵᖅᑐᑦ ᐅᓂᒃᑐᑦ ᑕᒫᓂᖏᓐᓇᕈᔪᖦᖤᖅᐳᑦ 

ᑭᓯᐊᓂ ᐅᖃᒐᒃᓴᐅᖏᖕᒥᖕᒪᑦ ᑕᒫᓂᕐᒥᐅᑕᐅᓂᕋᕐᓗᒋᑦ ᕿᓚᓗᒐᐃᑦ ᐊᐅᔭᒃᑯᑦ ᑕᒫᓃᖏᓐᓇᕈᔪᖅᑰᔨᓪᓗᑎᒃ 

ᐃᒃᐱᐊᕐᔪᖕᒧᑦ ᐊᕙᐅᖓ ᐃᒃᐱᐊᕐᔪᓕᐊᖅᑐᓂᒃ ᖃᐅᔨᔪᖃᖅᓯᒪᖕᒥᔪᖅ ᒫᙵᑦ ᓇᓗᓇᐃᒃᑯᑕᓕᒃ ᐃᓄᖕᓂᒡᓕ 

ᐱᔭᐅᔪᖅ ᐊᕙᑕᖄᕐᔪᒃᖢᓂ ᑭᓱᒥᑭᐊᖅ ᐱᓇᓱᐊᕈᓯᖅ ᐊᓂᒍᓪᓗᐊᑦᑎᐊᕐᒪᑦ ᓈᑦᑏᖑᔭᒥ ᑕᑯᔭᐅᓚᐅᖅᖢᓂ 

ᓈᑦᑎᐅᖑᔭᐅᓕᕐᒥᑎᓪᓗᒍ ᑖᕙᓂ ᑕᑯᔭᐅᖦᖤᓕᖅᐳᖅ ᑖᓐᓇᑦᑕᐃᓐᓇᖅ ᐅᖃᒐᒃᓴᐅᖏᑦᑐᑦ 

ᑕᒫᓃᖏᓐᓇᐅᔭᕐᓂᕋᕐᓗᒋᑦ ᑭᓯᐊᓂ ᐅᓂᒃᓯᒪᕈᔪᓲᕌᓗᐃᑦ ᑕᒫᓂ ᓇᓗᓇᙱᒃᑲᓗᐊᖅᖢᑎᒃ 

ᐅᐱᕐᖔᑯᓪᓗ ᐅᑭᐊᒃᓵᑯᓪᓗ ᐃᖏᕐᕋᓂᕆᖃᑦᑕᖅᑕᖓ ᐊᑕᐅᑎᒃᑯᐊᓘᓲᖑᖕᒪᖔᑕ ᐅᕝᕙᓘᓐᓃᑦ 

ᐊᕕᒃᑐᖅᓱᒪᓲᖑᖕᒪᖔᑕ ᐅᔾᔨᕐᒪᕆᕙᑦᑕᐅᖅ ᑕᒪᓐᓇ? 

ᑲᐃᑲᐱ: ᐄ, ᑕᐅᕙᓂᓕ ᓯᓈᓯᐅᖃᑦᑕᖅᖢᖓ ᐃᒪᓐᓇ ᖃᐅᔨᒪᖃᑦᑕᐅᑎᖃᑦᑕᕋᑦᑕ ᐊᖑᓇᓱᒃᑏᑦ 

ᐃᒪᓐᓇᐃᒃᑐᓂᒃ ᕿᓚᓗᒃᑲᓂᒃ ᑕᑯᕗᖓ ᑎᒡᒐᐅᑎᐊᓗᐃᑦ, ᑎᕿᑐᕋᐅᑏᑦ, ᐊᕐᓇᕐᓗᐃᑦ 

ᐃᒪᓐᓇᓕᖓ…ᐅᖃᖅᐸᓪᓕᐊᖏᓐᓇᐸᒃᑲᑦᑕ ᑕᒪᒃᑯᐊ ᓯᕗᓪᓕᐅᑕᕐᒪᑕ ᑎᒡᒐᐅᑏᑦ ᐳᓚᔪᑦ ᑕᒪᐅᖓ ᑕᐃᒪ 

ᑕᒪᒃᑯᐊ ᑎᕆᑐᕋᐅᑕᐅᓂᖏᑦ ᑭᖑᓪᓕᐅᓪᓗᑎᒃ ᒪᓕᒃᓴᕌᖓᒥᒃ ᑎᕆᑐᕋᐅᑎᑕᐅᓕᖅᐸᒃᖢᑎᒃ 

ᑕᐃᒪᓐᓇᐃᓕᖓᖃᑦᑕᖦᖤᕆᕗᑦ ᐊᒻᒪ ᐊᐅᔭᒃᑯᑦ ᓂᕆᓇᓱᖃᑦᑕᓕᖅᑎᓪᓗᒋᓪᓕ ᑕᒃᐹᓂ ᑎᒡᒐᐅᑏᑦ 

ᓯᕗᓪᓕᐅᖏᓐᓇᕈᓐᓇᖃᑦᑕᖏᑦᑐᑦ ᑕᒪᒃᑯᐊ ᐊᕐᓇᕐᓗᐃᑦ, ᓄᕐᕋᐃᑦᑐᑦ ᓲᕐᓗ, ᕿᑐᕐᖓᖃᙱᑦᑐᑦ 

ᓯᕗᓪᓕᐅᑦᑕᓚᐅᑲᓚᐅᓲᕌᓘᖕᒥᖕᒪᑕ ᑕᒪᐅᓇ ᓴᓕᐊᖅᑐᑦ ᑕᐅᓅᓇᓕ ᓴᓕᐊᙱᑦᑐᑦ ᑕᐃᒃᑯᐊ ᑕᐃᒪ 

ᑎᒡᒐᐅᑎᕈᓗᐃᑦ ᓇᔪᒐᖏᑦ ᑕᐃᒪ ᐅᐸᒃᑕᐅᑕᓐᓂᖅᓴᐅᖂᖅᖢᑎᒃ,..ᖂᔨᔪᑦ ᕿᙳᒻᒧᑦ ᐃᔩᓐᓄᒡᓗ ᑕᐃᒪ 

ᑕᐅᑐᒃᖢᒋᑦ ᑕᐃᒪᖕᓇ ᐅᔾᔨᕆᓲᒃᑲ 

ᓲᕐᓗ ᐊᔾᔨᒌᖅᑰᔨᖃᑦᑕᖏᑦᑐᑦ ᖃᓄᐃᑦᑑᓂᕆᔭᖏᑦ? 

ᑲᐃᓚᐱ: ᐄ, ᓲᕐᓗ ᑐᒃᑐ ᐊᖑᑦ, ᐊᖑᑎᑕᖃᖅᐸᑦ ᑕᕝᕙ ᖃᓂᒋᔮ ᑐᒃᑐᑕᖃᖃᑦᑕᐃᓇᕐᔫᒥᓂᐊᖅᐳᖅ ᓲᕐᓗ 

ᑕᐃᒪᓐᓇ ᐊᔾᔨᑦᑎᐊᖏᓂᑦᑕᐅᖅ, ᑎᒡᒐᐅᑏᑦ ᑕᒫᓃᓱᖓᖅᐸᑕ ᑕᐃᒪ ᒪᑦᑖᕿᒡᒍᑏᓪᓗ ᑕᒪᒃᑯᐊᓗ 

ᕿᕐᓂᕐᓗᕈᔪᐃᑦ ᖃᓂᒋᔮᓂᓯᐅᖃᑦᑕᖅᔫᒥᓚᐅᑲᖕᓂᐊᖅᐳᑦ ᑖᒃᑯᐊ ᓲᕐᓗ ᐊᖏᔪᖅᑳᖑᓪᓗᑎᒃ ᑎᒡᒐᐅᑏᑦ 

ᓲᖃᐃᒻᒪ ᐅᖑᒪᔨᒋᔭᐅᖕᒥᒐᒥᒃ ᑕᐃᒪᓐᓇᐃᒻᒥᒐᑦᑕ ᐃᓅᓪᓗᑕ ᑕᐃᒪᓐᓇᑦᑎᐊᖅᑕᐅᖅ ᐊᐅᓚᓂᖃᕐᒥᔪᑦ 

ᑕᐅᑐᑦᑐᒋᓪᓕ 

ᐅᖃᐅᓯᕆᙱᑕᓐᓂᒃ ᐊᐱᖅᑯᓯᕆᙱᑕᓐᓂᓘᓐᓃᑦ ᐅᖃᐅᓯᒃᓴᖃᒃᑲᓂᖅᐲᑦ? 

ᑲᐃᓚᐱ: ᑖᓐᓇ ᐅᔾᔨᕆᔭᒃᑯᓪᓕ ᕿᓚᓗᒃᑲᑦ ᑕᒃᐸᐅᙵᕌᖓᑕ ᐅᑭᐅᓂᒃ 15-ᓂᒃ ᑕᐅᑐᐃᓐᓇᕋᒃᑭᑦ 

ᑕᒃᐹᓃᓕᕌᖓᑕ ᑕᒃᐹᓃᖏᓐᓇᖅᖢᑎᒃ ᐊᓂᒃᔫᒥᕙᒃᖢᑎᒃ ᐅᑎᕐᔫᒥᒃᑕᖅᖢᑎᒃ ᐊᕙᙵᓪᓗ ᐃᒃᐱᐊᕐᔪᖕᒥᑦ 

ᑎᑭᔾᔫᒥᔮᓚᐅᖅᐸᒃᖢᑎᒃ ᑕᒡᕙ ᐅᑭᐊᒃᓴᕐᒪᑦ ᒫᓐᓇ ᑕᐃᒪ ᓂᕆᐅᓇᓕᕆᕗᑦ ᐃᒃᐱᐊᕐᔫᓪᓗ ᕿᓚᓗᒐᖏᑦ 

ᑰᒐᓇᔫᒡᓗ ᕿᓚᓗᒐᖏᑦ ᑕᒪᐅᖓ ᐃᓯᕐᔫᒥᓚᐅᑲᑐᐃᓐᓇᕆᐊᖃᓕᕐᒥᔪᑦ ᑕᐃᒪ ᐃᓯᕐᔫᒥᓱᖓᖅᐸᑕ 

ᑲᑎᙵᓕᕐᓗᑎᒃ ᑕᐃᒪ ᐊᓂᑦᑕᓕᓱᖓᕈᑎᒃ ᐊᓂᒃᑕᖅᐸᓪᓕᐊᖏᓐᓇᕐᓗᑎᒃ ᐊᒃᑑᕝᕙ ᓄᖑᓐᓂᖓᓂᒃ 

ᓯᑯᕙᓪᓕᐊᓕᖅᑎᓗᒍ ᐅᑎᙱᓴᐃᓐᓇᕈᔫᔭᓕᖅᐸᒃᖢᑎᒃ ᐃᒪᐅᖏᓐᓇᕈᔪᒑᖓ ᐅᑎᖅᑕᐃᓐᓇᑯᑳᒑᓘᔭᖦᖢᑎᒃ, 

ᑕᐃᓐᓇᓕ ᑐᓴᐅᒪᔭᓐᓂᒃ ᐅᖃᑐᐃᓐᓇᕐᓗᖓ, ᓄᓇᐃᒡᒎᖅ ᑕᒪᔾᔭ ᖄᖏᑦ ᐊᐱᓕᕌᖓᑕ ᕿᓚᓗᒃᑲᓂᒃ 

ᑕᐅᑐᒃᑕᐅᖕᒪᑕ ᑕᒪᔾᔭ ᐃᖏᕐᕋᓂᖏᓐᓄᑦ ᐊᓯᔾᔨᖅᐹᓪᓕᐅᑕᐅᖕᒥᔪᖅ ᑐᒃᑐᑦᑕᐅᖅ ᖃᓐᓂᖃᑦᑕᓕᕌᖓᑦ 

ᐃᓂᒋᓚᐅᖅᑕᒥᓃᒍᓐᓃᐸᓪᓕᐊᖕᒪᑕ ᕿᓚᓗᒃᑲᑦᑕᐅᖅ ᑕᐃᒪᖕᓇ, ᑕᐃᒪ ᓄᓇᐅᑉ ᖄᖏᑦ ᐊᐱᓯᒪᓕᖅᐸᑕ 

ᓲᖃᐃᒻᒪ ᓇᐅᑦᑎᖅᓱᖅᑐᐊᓘᖕᒥᒐᒥᒃ ᑕᐅᑐᒃᑎᐊᖅᑐᐊᓘᒐᒥᒃ ᒫᓂ ᓯᒡᔭᒦᑦᑐᓂᒃ ᑕᐅᑐᒃᑎᐊᕐᒪᑕ ᐊᒻᒪ 

ᓄᓇᐅᑉ ᖄᖏᓐᓂᒃ ᐃᓂᐊᕆᔪᓂᒃ ᑕᒪᓐᓇ ᐊᓯᔾᔨᖃᑦᑕᓕᕌᖓᑦ ᐃᓛᒃ ᐊᐱᖃᑦᑕᓕᕌᖓᑦ ᐃᖏᕐᕋᓂᖏᑦ 

ᐊᔾᔨᒋᔪᓐᓃᖃᑦᑕᕐᒥᔭᖏᑦ 

ᓯᓚᑐᔪᐊᓘᓱᖑᖕᒥᔪᑦᑕᐅᖅ ᑕᒪᒃᑯᐊ? 

ᑲᐃᓚᐱ: ᐄ, ᓯᓚᑐᔪᐊᓘᖕᒥᔪᑦ, ᑕᒪᐅᖓ ᕿᓚᓗᒐᖅᑕᖃᖅᑐᒧᑦ ᓲᕐᓗ ᑐᒃᑐ ᕿᒪᒃᓯᒋᐊᕈᓂ 

ᑐᒃᑐᑕᖃᙱᑦᑐᒧᑦ ᕿᒫᔾᔮᖏᒻᒪᑦ ᑐᒃᑐᑕᖃᖅᑐᒧᑦᑕᐅᖅ ᑭᓯᐊᓂ ᕿᓚᓗᒐᖅᑕᐅᖅ ᑕᐃᒪᖕᓇ ᕿᒪᒃᓯᒋᐊᕈᓂ 

ᑎᒡᒐᐅᑎᑕᖃᖅᑑᑉ ᑕᐃᒪ ᒥᒃᓵᓄᑦ ᕿᒪᓯᑕᕐᓂᐊᖅᐳᖅ ᑕᐃᒪᖕᓇ ᕿᓚᓗᒐᐅᖃᑎᒥᖕᓄᑦ ᒃᓯᐊᓂ ᕿᒫᓲᑦ 

ᕿᒫᒡᕕᖃᕐᒥᖕᒪᑕ, security, ᑕᐃᒪᖕᓇᐃᑦᑐᒥᒃ ᐃᒃᐱᒋᔭᓕᐊᓘᖕᒥᖕᒪᑕ ᑖᓐᓇ ᑕᒡᕙ ᐅᔾᔨᕆᓯᒪᔭᒃᑯᓪᓕ 

ᑕᐃᒪᖕᓇᐃᒃᑐᖅᑕᖃᐃᓐᓇᐅᔭᖅᑐᖅ ᕿᓚᓗᒐᕐᓗ ᐃᑭᓕᖅᑕᐅᒍᓂ ᒪᐅᖓ ᐃᓄᖃᙱᑦᑐᒧᑦ 

ᕿᒫᓗᐊᔾᔮᖏᑦᑐᖅ ᕿᓚᓗᒐᐃᑦ ᑭᓯᐊᓂ ᒥᒃᓵᓄᑦ ᕿᓚᓗᒐᐅᖃᑎᒥᓂᒃ ᑕᐱᓕᐊᓗᐃᑦᑕᐅᖅ 

ᑕᑉᐱᖅᓱᖃᑦᑕᐅᑎᓲᕌᓗᐃᑦᑕᐅᖅ? 

ᑲᐃᓚᐱ: ᐄ, ᑕᐃᒪᖕᓇᐃᒻᒥᒐᑦᑕ ᐱᕐᕈᐊᕿᓐᓂᕈᑦᑕ ᐋᓐᓂᕈᑦᑕ ᐃᓄᖃᙱᑦᑐᒧᑦ ᕿᒫᔾᔮᖏᑦᑐᒍᑦ 

ᐃᓄᑦᑕᖃᖅᑑᑉ ᒥᒃᓵᓄᑦ ᕿᒫᖏᓐᓇᔭᖕᒥᔪᒍᑦ, ᐅᖃᒐᒃᓴᐅᖏᑦᑐᖅ ᕿᓚᓗᒐᐃᑦ ᑕᒪᐅᙵᐸᒃᑐᑦ 

ᓄᖑᓕᕐᓂᕋᕐᓗᒋᑦ ᑖᒃᑯᐊᒃᑕᐃᓐᓇᐅᖃᑦᑕᖏᒻᒪᑕ ᒫᓃᓚᐅᖅᑐᒡᒎᖅ ᑕᐃᒪ ᐊᐅᔭᖅ ᐊᕐᕌᒍᒃᐸᑦ ᐊᕗᖓ 

ᐊᓯᖔᑦᑎᓐᓄᐊᓛᕐᒥᔪᑦ ᐊᓯᖔᖏᓐᓂᒃᑕᐅᖅ ᕿᓚᓗᒐᖃᖔᓕᕐᒥᓗᑕ ᑕᐃᒪᓐᓇ ᐃᖏᕐᕋᓂᖏᑦ 

ᑖᒃᑯᐊᑦᑕᐃᓐᓇᐅᒐᔪᙱᑦᑐᑦ ᐅᖃᖅᑲᐅᒐᒪ ᐅᑭᐅᑦ ᑎᓴᒪᑦ ᐊᓂᒍᕌᖓᑕ ᕿᑐᕐᖏᐅᕐᔫᒥᓲᕌᓗᐃᑦ ᑕᒫᓂᓕ, 

ᐃᓚᖏᑦᑕᐅᖅ ᐊᓯᖏᑦ ᑖᕙᓂ ᕿᑐᕐᖏᐅᕆᓪᓗᑎᒃ ᓇᓂᑭᐊᖅ ᑲᖏᖅᖢᖕᓂ ᐸᒡᕕᔅᓴᒃᑕᐅᒐᔪᓗᐊᙱᑦᑐᒥ 

ᓂᕿᒃᓴᖃᑦᑎᐊᖅᑐᒥ ᑕᒃᐸᖕᓇ ᖁᕐᓗᖅᑐᖅ ᐊᐅᔭᒃᑯᑦ ᐃᖃᓗᖃᑦᑎᐊᖕᒪᕆᖕᒪᑦ ᑕᒃᐸᑲ ᐃᓄᖕᓂᓕ 

ᐅᖃᖅᑕᐅᕙᒃᑐᖅ ᓴᒡᒐᕈᖅᓯᕐᕕᒎᖅ ᑕᒃᐸᖕᓇ ᒫᓂᓕ ᐅᖃᖅᑕᐅᕙᒃᑐᑐᖃᐅᖕᓂᕐᒪᑦ ᒪᖕᓇᓕᒎᖅ ᕿᓚᓗᒃᑲᓄᑦ 

ᓂᕆᓇᓱᕝᕕᕈᓗᑐᐃᓐᓇᖅ ᐊᒡᕙ ᐃᓪᓗᐊ ᖃᓇᒃᓴᖅᑕᕐᕕᐅᕙᓚᐅᖅᑐᖅ ᖃᒧᑎᒃᓴᓂᒐᓱᒃᑐᓂᒡᓗ ᑕᐃᒪᖕᓇ 

ᐅᖃᐅᓯᖅᑕᖃᖦᖤᖅᐳᖅ, ᖁᔭᓐᓇᒦᒃ 

ᖁᔭᓐᓇᒦᒃᑕᐅᖅ 

 

ᓰᑏᕝᕙ 19, 2016 

ᒥᑦᑎᒪᑕᓕᒃ ᑑᒑᓖᑦ ᐃᓄᐃᑦ ᖃᐅᔨᒪᔭᑐᖃᖏᑦ 

ᑭᓇᐅᒻᒪᖔᖅᐱᑦ ᓇᓗᓇᐃᖅᓯᔪᓐᓇᕈᕕᑦ ᓯᕗᓪᓕᕐᒥ 

ᒫᑕᐃᓯ ᖃᐅᓐᓇᐅᕗᖓ 

ᑕᒫᓂ ᒥᑦᑎᒪᑕᓕᖕᒥ ᐅᔾᔨᕆᔭᖃᖅᓯᒪᕕᑦ ᓯᑰᑉ ᒥᒃᓵᓄᑦ ᐃᔾᔪᓂᕆᖃᑦᑕᖅᑕᖏᓂᒃ ᐊᒻᒪᓗ 

ᓵᓐᓂᕆᖃᑦᑕᖅᑕᖓᓂᒃ? ᑕᒪᓐᓇ ᐅᔾᔨᕐᓇᖅᐹ? 

ᒫᑕᐃᓯ: ᐊᕐᕌᒎᖕᓂ ᒪᕐᕉᖕᓂ ᖄᖏᖅᑑᓐᓂᒃ ᐅᔾᔨᕐᓇᖅᓯᔪᖅ ᓯᑯᐃᖅᓴᕋᐃᓐᓂᖅᓴᐅᓕᕐᒪᑦ ᐊᓄᕆᒧᑦ ᐊᕐᕌᒍ 

ᒪᕐᕉᓕᖅᑑᒃ ᑕᐃᒪᓐᓇᐃᓕᖓᓕᕐᒪᑦ ᓯᑯᐃᖅᓴᐃᕋᐃᓕᕙᓪᓕᐊᑐᐃᓐᓇᖅᑐᖅ 



 pg. 15 

ᑕᒪᓐᓇ ᑐᕙᑭᓐᓂᖅᓴᐅᖃᑦᑕᓕᖅᑐᖅ ᒥᑦᑎᒪᑕᓕᐅᑉ ᖃᓂᒋᔭᖔ? 

ᒫᑕᐃᓯ: ᑐᕙᑭᓐᓂᖅᓴᐅᖃᑦᑕᖏᑦᑑᒐᓚᐅᖅ ᐊᓄᕆᒧᑦ, ᐊᓄᕆᒧᑦ ᓄᖑᖃᑦᑕᓕᖅᑐᖅ ᓲᖃᐃᒻᒪ 

ᖁᐊᒃᑖᓐᓇᖅᑐᐊᓘᖃᑦᑕᓕᕐᒪᑦ ᐅᐱᕐᖔᒃᑯᑦ 

ᒪᑯᐊᓕᑭᐊᖅ ᕿᓚᐅᒐᐃᑦ ᐅᔾᔨᕐᓇᖅᐹᑦ ᐊᓯᔾᔨᖅᐹᓪᓕᖅᓯᒪᓕᕐᒪᖔᑕ ᐅᕝᕙᓘᓐᓃᑦ ᖃᓄᐃᓕᖓᓂᕆᔭᖏᑦ 

ᑕᐃᒪᓐᓇᑦᑕᐃᓐᓇᐅᖂᔨᕙ? 

ᒫᑕᐃᓯ: ᐅᔾᔨᕆᔭᕋᓕ ᕿᙳᐊᓂ ᐊᖅᑲᐅᒪ…ᐃᓛ ᓂᐱᑕᖄᓪᓚᓚᐅᖅᓯᒪᐃᑦᓪᓗᒍ ᑕᐃᒪ ᐅᔾᔨᕐᓇᖅᑰᔨᖕᒪᑦ 

ᐃᒃᐱᐊᕐᔪᓕᐊᓂᖅᓵᓘᖅᑰᓕᔨᖅᑐᑎᒃ ᕿᓚᓗᒐᐅᑎᕗᑦ 

ᑕᒪᖕᓇ ᐊᓯᔾᔩᓯᒪᓪᓚᕆᒃᑑᖅ?  

ᒫᑕᐃᓯ: ᐄ, ᐊᓯᒡᔩᓯᒪᓪᓚᕆᒃᑐᖅ ᐊᖕᒪ ᐊᕙᓂ ᐊᓇᐅᓕᕆᐊᓕᖕᒥ ᓄᖅᑲᖔᕐᓂᖅᓵᓘᓕᖅᑐᑦ 

ᕿᓚᓗᒐᐅᔪᐊᓘᕙᓚᐅᕋᓗᐊᕐᒪᑕ, ᐳᓚᕋᑎᒥᒃ ᐅᒥᐊᕐᔪᐊᕐᒥᐅᑕᕐᒧᑦ ᐅᓂᒃᑲᐅᔾᔭᐅᓯᒪᓪᓗᖓ ᑕᐅᕙᓂ 

ᕿᓚᓗᒐᓕᖕᒪᕆᐊᓘᓂᕋᖅᑕᐅᖃᑦᑕᕐᒪᑦ ᐊᓇᐅᓕᕆᐊᓕᕈᔪᖕᒥ 

ᒥᑦᑎᒪᑕᓕᐅᑉ ᖃᓂᒋᔮᓂ ᐅᔾᔨᕐᓇᖅᐹ ᕿᓚᓗᒐᐃᑦ ᐊᓯᔾᔨᖅᓯᒪᓕᖅᐹᓪᓕᕐᓂᖏᓐᓂᒃ? 

ᒫᑕᐃᓯ: ᐄ, ᐅᔾᔨᕐᓇᖅᑐᖅ ᑕᐃᔅᓱᒪᙵᓂᓪᓕ ᐅᔾᔨᕐᓇᖅᑐᖅ ᐅᓪᓗᒥᒧᑦ ᕿᓚᓗᒐᐃᑦ 

ᐅᐱᕐᖔᑯᓪᓗ ᐅᑭᐊᒃᓵᑯᓪᓗ ᐃᖏᕐᕋᓂᕆᖃᑦᑕᖅᑕᖓ ᑕᒪᓐᓇ ᐅᓪᓗᒥᐅᓕᖅᑐᖅ ᐊᓯᔾᔨᖅᐹᓪᓕᖅᓯᒪᔫᖅ? 

ᒫᑕᐃᓯ: ᐄ, ᐅᔾᔨᕐᓇᒡᓚᕆᖕᒪᑦ ᕿᓚᓗᒐᐅᔪᐊᓘᕙᓚᐅᕋᓗᐊᕐᒪᑕ ᒫᓐᓇ ᑕᐃᒪᖕᓇᐃᑦᑐᓐᓇᐃᓕᖕᒪᑦ 

ᐅᐱᕐᖔᒃᑯᑦ ᑎᑭᓐᓇᒥᒃ ᑕᐃᒃᑯᐊᑦᑕᐃᓐᓇᐅᖅᑰᔨᔪᓂᒃ ᕿᓚᓗᒐᖃᓲᖑᓕᕋᑦᑕ 

ᒫᓐᓇᑦᑕᐃᕋᑖᖅ ᒪᓐᓇ ᐅᔾᔨᕐᓇᖅᓯᔪᖅ ᐊᓯᔾᔨᖅᐹᓪᓕᖅᓯᒪᓂᕆᔭᖓ? 

ᒫᑕᐃᓯ: ᐄ, ᐅᔾᔨᕐᓇᖅᑐᖅ ᖃᖓᑦᑎᐊᕋᑖᖅ ᐅᒥᐊᕐᔪᐊᓄᖅᑲᐃ ᐱᓗᐊᙳᐊᖅᖢᓂᐊ 

ᓇᓂᓕᑭᐊᖅ ᒪᑯᐊ ᕿᓚᓗᒐᐃᑦ ᐃᕐᓂᐅᕆᐊᖅᑐᖃᑦᑕᕐᒪᑕ? 

ᒫᑕᐃᓯ: ᓄᓇᓯᐊᒥ ᖃᐅᔨᓯᒪᖦᖤᖅᐳᖓ, ᓴᕖᑦ ᐃᒪᖓᓂ ᖃᐅᔨᓯᒪᖦᖤᖅᐳᖓ, ᖁᕐᓗᖅᑑᑉ ᐃᒪᖓᓂ 

ᖃᐅᔨᓯᒪᖦᖤᖅᐳᖓ ᐊᒻᒪ ᑕᐅᓇᓂ ᐃᒪᑦᑕᐃᓐᓇᕐᒥ ᖃᐅᔨᓯᒪᒋᓪᓗᖓ ᐃᕐᓂᕋᑖᖅᑐᓂᒃ 

ᐅᐱᕐᖔᒃᑯᑦ ᓯᓈᓯᐅᕐᓇᖅᑎᓪᓗᒍ ᑕᐅᓇᓂ ᓯᓈᖓᓂ ᐃᕐᓂᐅᓲᖑᖕᒥᔫᑦ? 

ᒫᑕᐃᓯ: ᐄ, ᐱᑕᖃᓚᐅᓲᖅ ᒥᒃᖠᐊᓕᑯᓗᖕᓂᑦ ᐊᖕᒪᓗ ᐅᐱᕐᖔᒃᑯᑦ ᑕᑯᓚᐅᖅᓯᒪᒋᓪᓗᖓ 

ᑕᑯᓚᐅᖅᓯᒪᒋᓪᓗᖓ ᓴᖅᐱᖏᑦ ᓄᐃᓴᓕᖅᑳᓲᖑᖕᒪᑕ ᓴᖅᑭᔮᖅᑐᒥᒃ ᑕᑯᓚᐅᖅᓯᒪᒋᓪᓗᖓ 

ᑕᐅᓇᓂ ᓯᓈᖓᓂ? 

ᒫᑕᐃᓯ: ᐄ ᑕᐅᓇᓂ ᓯᓈᖓᓂ 

ᓲᖃᐃᒻᒪ ᐊᖑᓇᓱᒡᕕᐅᕙᒃᑭᓪᓗᑎᒃ ᓇᓗᓇᐃᖅᑕᑎᑦ? 

ᒫᑕᐃᓯ: ᐄ, ᐄᑦᑎᐊᒻᒪᕆᒃ 

ᓇᒧᓪᓕᑭᐊᖅ ᒪᑯᐊ ᕿᓚᓗᒐᐃᑦ ᐅᑮᔭᖅᑐᓲᖑᖕᒪᑕ ᖃᐅᔨᒪᒋᕕᒋᑦᑕᐅᖅ? 

ᒫᑕᐃᓯ: ᐄ, ᑕᐅᓇᓂ 19-ᑭᓲᑎᓪᓗᒍᑭᐊᕐᖏᓐᓇ 80-ᕈᔪᖏᓐᓂᓗᑭᐊᕐᖏᓐᓇ ᑕᐅᓇᓂ ᖄᓈᓪᓗ 

ᐊᑯᓐᓂᕈᔪᖏᓃᑦᑐᐊᓘᓲᑦ ᕿᓚᓗᒐᐃᑦ ᑕᑯᓚᐅᖅᓯᒪᓪᓗᖓ ᕿᑭᖅᑕᕐᔪᐊᓪᓗ ᐊᑯᓐᓂᕈᔪᐊᓂᒃ ᐸᓐᓂᖅᑑᑉ 

ᐃᓚᖔᖓᓂ 

ᐊᕐᕌᒍᓂᒃ ᖁᓕᓂᒃ ᑕᐅᑐᙳᐊᕐᓗᒍ ᐅᓪᓗᒥᐅᔪᖅ ᐊᒻᒪᓗ ᑕᐃᔅᓱᒪᓂ ᑕᒪᒃᑯᐊ ᕿᓚᓗᒐᐃᑦ ᐅᓄᕐᓂᕆᔭᖏᑦ 

ᐊᓯᔾᔨᖅᐹᓪᓕᕐᓯᒪᕚᑦ? 

ᒫᑕᐃᓯ: ᐃᓛ, ᑕᐃᒪᓐᓇᑐᐃᓐᓇᐅᒐᓗᐊᖅ ᑭᓯᐊᓂ…ᑕᐃᒃᑯᐊ ᐊᐅᔭᓪᓗᐊᒃᑯᑦ ᐱᑕᖃᕈᓐᓃᐃᕐᒪᑕ 

ᑕᑯᓚᐅᖅᓯᒪᔪᓐᓃᖅᑐᒍᓪᓕ ᒥᑦᑎᒪᑕᓕᖕᒥ 

ᐊᕐᕌᒍᑕᒫᑦ ᐊᓯᔾᔨᖅᐸᓪᓕᐊᖅᑰᔨᔪᖅ ᑕᒪᓐᓈ? 

ᒫᑕᐃᓯ: ᐄᑦᑎᐊᖅ, ᐊᓯᔾᔨᖅᐸᓪᓕᐊᓪᓚᕆᒃᑐᖅ 

ᖃᔅᓰᖓᕈᖅᐹᓪᓕᖅᓯᒪᖅᑰᔨᕚᑦ ᐅᓄᖅᓯᕚᓪᓕᖅᑰᔨᓯᒪᕙᓪᓘᓐᓃᑦ? 

ᒫᑕᐃᓯ: ᖃᔅᓰᓐᓇᕈᖅᐹᓪᓕᖅᓯᒪᖅᑰᔨᙱᑦᑐᒐᓗᐊᑦ ᑭᓯᐊᓂ ᐃᖏᕐᕋᓂᕆᕙᑦᑕᖏᑦ ᕿᓚᓗᒐᐃᑦ 

ᐊᓯᔾᔨᖅᓯᒪᓪᓚᕆᓕᖅᑐᑦ 

ᑕᒪᐅᖓ ᐅᐱᕐᖔᒃᑯᑦ ᑕᒪᐅᙵᖅᐸᓪᓕᐊᑎᓪᓗᒋᑦ ᕿᓚᓗᒐᐃᑦ ᐊᑕᐅᑎᒃᑯᐊᓘᓲᖓᕚᑦ ᐅᕝᕙᓘᓐᓃᑦ 

ᖃᔅᓯᐅᑦᑕᖅᖢᑎᒃ ᑕᒪᐅᙵᖅᐸᓪᓕᐊᖂᔨᖃᑦᑕᖅᐸᑦ? 

ᒫᑕᐃᓯ: ᑭᓯᐊᓂ ᐅᓇᓂ ᓴᓐᓂᕈᑎᐅᑉ ᐃᒪᖓᓂ ᐊᑯᒃᑐᔪᖕᒪᕆᐊᓘᓪᓗᑎᒃ ᐊᕙᓂ ᐃᒡᓗᖔᖓᓃᑦᑐᓂ 

ᑕᒪᔾᔭᐅᒐᓚᐃᓐᓇᐅᔭᕐᓂᖅᓴᐃᑦ ᓇᐅᒃᑰᖃᑦᑕᕐᒪᖔᑕᓗ ᒫᓂ ᓴᓐᓂᕈᕐᒦᑦᑐᑦ ᐅᓅᓈᓗᖃᑦᑕᖅᐸᓪᓗᑭᐊᖅ 

ᓯᐅᕋᓕᕈᔪᖕᒥ ᑕᐅᕙᓂ ᕿᓚᓗᒐᖃᕐᓂᖅᓵᓘᓲᖅ ᐅᐱᕐᖔᒃᑯᑦ 

ᐅᑭᐊᒃᓵᒃᑯᑦ ᑕᒫᓃᑦᑐᓐᓃᖅᐸᓪᓕᐊᓕᖅᑐᑎᒃ ᐊᑕᐅᑎᒃᑯᐊᓘᓲᖑᕚ ᐊᓂᔭᖅᑐᖅᐸᓪᓕᐊᓗᑎᒃ ᐅᕝᕙᓘᓐᓃᑦ 

ᑕᐃᒪᓐᓇᑐᐃᓐᓇᖅ ᓱᓕ ᖃᔅᓯᐅᑦᑕᖅᖢᑎᒃ ᐊᓂᔭᖅᑐᖃᑦᑕᖅᐸᑦ? 

ᒫᑕᐃᓯ: ᓂᑭᑦᑖᖑᔭᖅᑰᔨᔪᑦ ᐃᓚᖏᑦ ᐅᓇᓂ ᐃᒃᐱᐊᕐᔫᑉ, ᓴᓐᓂᕈᑎᒃᑰᖅᑐᐊᓘᓕᓲᖑᒻᒪᑕ ᑕᐅᓇᓂ 

ᑕᑯᓯᒪᒋᓪᓗᖓ ᐅᐃᕝᕙᕐᒥ ᖃᔅᓰᓐᓇᐃᑦ ᒪᐅᓇ ᓄᓇᓯᐊᒃᑯᑦ ᓲᕐᓗ ᖃᔅᓰᓐᓇᐃᑦ ᐃᓛ ᐅᓄᖅᑐᐊᓘᒻᒥᔫᒐᓗᐊᑦ 

ᑕᒪᒃᑯᐊ ᕿᓚᓗᒐᐃᑦ ᖃᓄᐃᑦᑑᓂᕆᔭᖏᑦ ᐊᔾᔨᒌᙱᒻᒥᔪᑦᑕᐅᖅ? 

ᒫᑕᐃᓯ: ᐄ ᐊᔾᔨᒌᙱᒻᒥᔪᑦ ᐅᓇᓂ ᑕᓪᓗᕈᑎᓂ ᐊᖏᓂᖅᓵᕐᔪᕈᓗᐃᑦ ᕿᓚᓗᒐᖏᑦ ᒫᓂ ᒥᑭᓐᓂᖅᓴᐅᓪᓗᑎᒃ 

ᑕᒪᓐᓇ ᑕᑯᓯᒪᔭᕋ ᑕᐃᒪᐃᓕᖓᔪᖅ 

ᑎᐱᖏᑦ ᐊᔾᔨᒌᙱᒃᑭᕗᖅᑲᐃ ᑕᐃᒪ? 

ᒫᑕᐃᓯ: ᐋᒪᐃ ᕿᓚᓗᒐᓚᐅᖅᓯᒪᙱᓐᓇᒪ ᑕᐅᓇᓂ ᖃᓄᐃᒻᒪᖔᖅ ᖃᐅᔨᒪᙱᑕᕋ ᑭᓯᐊᓂ 

ᐊᖏᓂᖅᓴᕈᓗᐃᑦ 

ᓂᕿᒋᕙᑲᖏᓐᓄᖅᑲᐃ ᓲᖃᐃᒻᒪᐃ? 

ᒫᑕᐃᓯ: ᐄᖑᔪᒃᓴᐅᔪᖅ ᒪᐅᖓ ᓴᖅᑭᓚᐅᖅᐸᒃᑐᔅᓴᐅᖕᒥᔫᒐᓗᐊᑦ ᐊᖏᓂᖅᓴᕈᓘᖕᒪᑕᓕ ᑕᐅᒃᓱᒪ 

ᕿᓚᓗᒐᖏᑦ ᒫᓂ ᐱᑕᖃᕋᔪᓗᐊᖅᑰᔨᙱᑦᑐᑦ ᑕᐃᒃᑯᐊ 

ᕿᓚᓗᒐᐃᑦ ᒥᒃᓵᓄᑦ ᐊᐱᖅᑯᑎᒋᙱᑕᓐᓂᒃ ᐅᖃᐅᓯᕆᙱᑕᓐᓂᒡᓘᓐᓃᑦ ᐅᖃᐅᓯᒃᓴᖃᒃᑲᓐᓂᖅᐲᑦ? 

ᒫᑕᐃᓯ: ᐅᖃᐅᓯᔅᓴᖃᓗᐊᙱᖦᖢᖓ ᑭᓯᐊᓂ ᐊᓯᔾᔾᕿᓯᒪᓪᓚᕆᓕᕐᒪᑦ ᐅᓪᓗᒥᐅᔪᖅ ᑕᐃᒃᓱᒪᓂ ᒪᐅᙵᕋᒪ 

1972 ᕿᓚᓗᒐᓕᐊᓘᓚᐅᖅᓯᒪᒐᓗᐊᕐᒪᑦ ᐊᒃᑯᐊᓗ ᓄᓇᓯᐊᒃᑯᑦ ᕿᓚᓗᒃᑭᐊᕐᕕᒋᕙᑦᑐᑎᒍᑦ ᒫᓐᓇᓕ 

ᓱᕙᓕᑭᐊᕈᔫᓕᕐᒪᑕ ᐅᐸᒋᐊᒃᓴᖏᓐᓂᒃ ᐱᑕᖃᙲᓐᓇᓚᐅᖅᐸᒃᑐᓂᓘᓕᕐᒪᑦ 

ᑭᓱᒥᒃ ᑲᖐᒋᔭᖃᖅᑰᔨᕕᑦ ᑕᒪᓐᓇ ᐊᓯᔾᔨᖅᐹᓪᓕᕐᓂᕆᔭᖓᓄᑦ? 

ᒫᑕᐃᓯ: ᕿᙳᐊᓄᑦ ᑐᒃᑐᓕᐊᖅᓯᒪᓪᓗᖓ ᒥᑦᑎᒪᑕᓕᒃ ᐊᓄᕌᕐᒥᑎᓪᓗᒍ ᐃᖅᑲᓇᐃᔭᖁᔭᐅᒐᒪ 

ᕿᙳᐊᓂᕐᒥᐅᓂᒃ ᑕᐃᔅᓱᒥᖓ ᓂᐱᓕᖕᒥᒃ ᐲᖅᓯᔭᖅᑐᓚᐅᖅᓯᒪᒐᑦᑕ ᑕᒃᐸᖕᓇ 

ᕿᓚᓗᒐᖃᙱᑦᑐᐊᓘᓚᐅᖅᓯᒪᔪᖅ ᑕᐃᓐᓇ ᐊᖅᑲᐅᒪᑎᑕᐅᑎᓪᓗᒍ 

ᐊᕐᕌᒍᐊ ᐃᖅᑲᐅᒪᕕᐅᒃ? 

ᒫᑕᐃᓯ: ᐊᕐᕌᒍᑦ ᑎᓴᒪᐅᓕᖅᑐᖃᐃ ᐊᓂᒍᖅᑐᓇᐃ 

ᑕᐃᖕᓇ ᐊᒃᑐᐃᓂᖃᓚᐅᖅᑑᖅ? 

ᒫᑕᐃᓯ: ᐄ, ᐊᒃᑐᐃᓂᖃᖃᓪᓚᕆᓚᐅᖅᑐᖅ ᓇᑦᑎᕐᓄᕐᓘᓐᓃᑦ ᑕᒃᐸᖕᓇ ᓂᕐᔪᑎᖃᕈᓃᖅᑐᐊᓘᓚᐅᖅᓯᒪᖕᒪᑦ 

ᑕᐃᖕᓇ ᐊᖏᔪᑲᓪᓚᕈᓘᓚᐅᕐᒪᑦ ᐅᒥᐊᕗᑦ ᓯᓕᒃᑲᓗᐊᕐᒪᑦ ᓈᒻᒪᑐᐃᓇᒃᑎᐊᓚᐅᖅᓯᒪᖕᒪᑦ ᐊᖅᑲᐅᒪᑎᑕᐅᔪᖅ 

ᑕᐃᓐᓇ 

ᑕᒪᒃᑯᐊ ᐃᖃᓗᐃᑦ ᐊᒃᑐᖅᑕᐅᖃᓯᐅᑎᓐᓂᕆᕗᖅᑲᐃ ᑕᒃᐹᓂ? 

ᒫᑕᐃᓯ: ᐅᔾᔨᕆᓗᐊᓇᐅᙱᑕᒃᑲᓕ ᐃᖃᓗᐃᑦ ᑭᓯᐊᓂ ᕿᓚᓗᒐᖃᙱᑦᑐᐊᓘᓚᐅᖅᓯᒪᔪᖅ ᑕᐃᖕᓇ 

ᐊᖅᑲᐅᒪᑎᑕᐅᑎᓪᓗᒍ 

ᖁᔭᓐᓇᒦᒃ ᐊᐱᖅᓱᕈᓐᓇᖅᑲᐅᒐᒃᑭᑦ 

ᒫᑕᐃᓯ: ᐃᓪᓛᒃ ᖁᔭᓐᓇᒦᒃ ᐊᐅᒪᒃᔭᒃᑎᓐᓇᕕᙵ 

 


